
ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

Зэныбжьэгъухэм я ду-
нейпсо махуэщ

Архивхэм я дунейпсо 
махуэщ

Аккредитацэм и дуней-
псо махуэщ

Урысейм и Промышлен-
ность псынщIэм и лэ-
жьакIуэхэм я махуэщ

Иорданием щагъэлъа-
пIэ Абдаллэ II Хьэшимит 
къэралыгъуэм и па-
щтыхь щыхъуа махуэр. 
Пащтыхьыгъуэм и тет 
 Хъусейн I ибн-ТIалал 1999 
гъэм къэрал унафэр 
IэщIилъхьащ зи ныбжьыр 
илъэс 37-рэ фIэкIа мы-
хъуа и къуэ нэхъыжь Аб-
даллэ.

1719 гъэм Пётр Езанэм 
урысей губерниехэр щIы-
налъэ щхьэхуэ-щхьэхуэу 
зэпыудыным теухуа 
унафэ къыдигъэкIащ.

1737 гъэм Москва ма-
фIэсышхуэ къыщыхъуащ. 
Ар а къалэм къыщыхъуа 
лыгъей нэхъ ин дыдэхэм 
хабжэ. Абы зэщIищтат 
 къалэкур, уеблэмэ 
 Кремль Уардэунэри исат.

1883 гъэм Москва тхыдэ 
музей къыщызэIуахащ.

1904 гъэм и япэ концер-
тыр итащ Лондон къалэм 
и симфоние оркестрым. 
Иджы ар дунейм и ор-
кестр нэхъ лъэщхэм 
ящыщ зыщ. Абы дэлэ-
жьащ ди лъэпкъыр зэры-
гушхуэ дирижёр цIэрыIуэ, 
СССР-м и цIыхубэ артист 
Темыркъан Юрий.

1935 гъэм Iуащхьэмахуэ 
и щыгум япэ дыдэу гу-
пышхуэ дэкIащ.

1935 гъэм СССР-м 
къыщыдэкIащ хамэ къэ-
ра лым кIуэса цIыхум и 
судыр укIкIэ щIэным теу-
хуа законыр.

1945 гъэм СССР-м ща-
гъэуващ «Берлин къызэ-
ращтам папщIэ», «Буда-
пешт къызэращтам пап-
щIэ», «Венэ къызэращтам 
папщIэ», «Кёнигсберг 

къы зэ ращтам папщIэ», 
«Белград хуит къызэра-
щIыжам папщIэ», «Вар-
шавэ хуит къызэращIы-
жам папщIэ», «Прагэ хуит 
къызэращIыжам папщIэ» 
медалхэр.

1995 гъэм Урысейм и 
Президент Ельцин Борис-
рэ Украинэм и президент 
Кучмэ Леонидрэ Сочэ Iэ 
щытрадзащ тенджыз 
ФIыцIэ флотыр зэрагуэ-
шым теухуа зэгурыIуэны-
гъэм.

Урысейм и пщышхуэ 
(1676 - 1682 гъэхэм къэрал 
унафэр IэщIэлъащ), Пётр 
Езанэм и къуэш нэхъыжь 
Фёдор III Алексей и 
 къуэр къызэралъхурэ 
илъэс 360-рэ ирокъу.

Япэ урыс император, 
къэралым зэхъуэкIыны-
гъэ куэд щезыгъэкIуэкIа 
Пётр Езанэр къызэра-
лъхурэ илъэс 349-рэ 
 ирокъу. 

КъБР-м щIыхь зиIэ и до-
хутыр Чым Агнессэ къы-
щалъхуа махуэщ.

Урысей журналист 
цIэрыIуэ, тхакIуэ, УФ-м и 
Къэрал Думэм и депутату 
щыта Щекочихин Юрий 
къызэралъхурэ илъэс 71-
рэ ирокъу.

Америкэм щыщ актёр 
цIэрыIуэ, режиссёр, сце-
нарийхэр зытх Депп 
Джонни и ныбжьыр илъэс 
58-рэ ирокъу.

Техникэ щIэныгъэхэм я 
доктор, АР-м щIэныгъэ-
хэмкIэ щIыхь зиIэ и лэ-
жьакIуэ, ЩIДАА-м и член-
корреспондент Блахъуэ 
Хьэзрэт и ныбжьыр илъэс 
57-рэ ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщы-
тынущ, пIалъэ-пIалъэ-
кIэрэ уэшх къыщешхы-
нущ. Хуабэр махуэм гра-
дус 21 - 22-рэ, жэщым гра-
дус 14 - 15 щыхъунущ.

Къэбэрдей-Балъкъэрым и Iэтащхьэ 
КIуэкIуэ Казбек республикэм мэкъу-
мэш хозяйствэмкIэ и министр Сыжажэ 
Хьэсэн щепсалъэм гулъытэ нэхъыщхьэ 
зыхуащIахэм ящыщщ Iэщ гъэхъун Iэна-
тIэм зегъэужьыныр, нэхъ зытрагъэщIа-
ри мэл щхьэ бжыгъэм хэгъэхъуэ-
жынырщ.

МЭЛ, бжэн лъэпкъыфIхэр щагъэлъа-
гъуэу Минеральные воды къалэм иджы-
благъэ щызэхэта ХХI Урысейпсо выстав-
кэм республикэм мэл зыгъэхъу и хозяй-
ствэ 20 щыIащ. Абы хэтащ къэралым и 
щIыналъэ 21-м къикIа мэкъумэш Iуэху-
щIапIэ 64-рэ. Къэбэрдей-Балъкъэрым и 
Iэщыхъуэхэм номинацэ зэмылIэу жьы-
гъуэхэмкIэ медалитху абы къыщыхуа - 
 гъэ фэщащ. Еплъыныгъэм хыхьэу екIуэ-
кIащ зэIущIэ щхьэпэхэр, инвесторхэм 
епсэ лъащ. Абыхэм ящыщт мэлыл къы-
щIэ гъэкIынымкIэ къэралым бжьыпэр 

щы зыIыгъхэм хабжэ «Дамате» компание-
ри.

«Дэ ди республикэм Iэмал псори щыIэщ 
фIагъ лъагэ зиIэ IэщхэкIхэр къэлэ-
жьынымкIэ икIи инвестицэ проектыфIхэр 
гъэзэщIэным хуэхьэзырщ», - къыхигъэ-
щащ КъБР-м и Iэтащхьэ КIуэкIуэ Казбек.

Республикэм Мэкъумэш хозяйствэмкIэ 
и министерствэм абы пщэрылъ щищIащ 
мэл гъэхъун IэнатIэм зегъэужьыным 
хуэунэтIа инвестицэ проектыщIэхэр, ин-
весторхэм ядэлэжьэнымкIэ щыIэ Iэмал-
хэр къыщыгъэлъэгъуа чэнджэщхэр къы-
халъхьэну. 

Министрым щыIущIам апхуэдэуи и 
гугъу ящIащ гъатхэ сэгъуэр и чэзум зэфIэ-
гъэкIынымрэ мэкъумэшыщIэхэм гъавэ 
Iухыжыгъуэм зыхуагъэхьэзырынымрэ 
ехьэлIа къалэнхэр гъэзэщIа зэрыхъум.

КъБР-м и Iэтащхьэмрэ Прави-
тельствэмрэ я пресс-IуэхущIапIэ.

КъБР-м  и  Парламентым

Нэхъ  пажэхэр  ягъэгушхуэ

КъБКъМУ-м и пресс- 
IэнатIэм хъыбар къызэры-
дигъэщIамкIэ, щIэныгъэ 
зэхуэсыр университетым 
ухуэныгъэмрэ щIым елэ-
жьынымкIэ и факультетым 
къыщызэрагъэпэщащ. 
Абы кърихьэлIащ а унэ-
тIыныгъэхэмкIэ къэхутэны-
гъэщIэ купщIафIэхэр 
иджы благъэ зэфIэзыха 
щIэ ныгъэлIхэр, Урысей 
Фе дерацэм щылажьэ мэ-
къумэш еджапIэ нэхъы-
щхьэхэм я лIыкIуэхэри он-
лайн щытыкIэм иту хэтащ. 
Зэхуэсым хэтахэм я пащхьэ 
доклад зыбжанэ щащIащ 
щIэныгъэлIхэм. Ахэр ятеу-
хуат уэлбанэшхуэхэм е 
уэсыр щыткIужкIэ бгыхэм 
къех хабзэ ятIэпсыр мэкъу-
мэш губгъуэхэм, гъавэ 
щIапIэхэм зэран зэрыхуа-
мыгъэхъун Iэмалхэм, 
щIым пкърылъ гуащIэр 
къэхутэнымкIэ хьэршым 
щащI сурэтхэр нэхъ шэ-
щIауэ къэгъэсэбэпыным, 
апхуэдэуи псыр зыщIэуэ 
хабзэ щIыналъэхэм инже-
нер-гидрологие къэхутэны-

КъБР-м и Iэтащхьэ КIуэкIуэ Казбек
IущIащ КъБР-м мэкъумэш IэнатIэмкIэ

и министр Сыжажэ Хьэсэн

ЩIэныгъэлIхэр  зочэнджэщ

КъБР-м и Парламентым мэ-
къуауэ гъуэм и 2-м щагъэлъэпIащ 
егъэджэ ныгъэ, щIэныгъэ Iуэху-
щIапIэхэм я щIалэгъуалэм пап-
щIэ гъэ къэс ирагъэкIуэкI «Си 
 хабзэубзыху жэрдэм» зэпеуэм 
зи лэжьыгъэкIэ къыхэжа ны-
кIахэр. 

ЗЭIУЩIЭР къызэIуихащ икIи 
иригъэкIуэкIащ КъБР-м и Парла-
ментым Егъэ джэныгъэмкIэ, щIэ-
ны гъэмрэ щIалэгъуалэм я Iуэху-
хэмкIэ и комитетым и унафэщI 
Емуз Нинэ. 

НыбжьыщIэхэм я ехъулIэны-
гъэхэмкIэ ехъуэхъуну зэIущIэм 
зыкърагъэ хьэлIащ КъБР-м и Пар-
ламентым Жылагъуэ шынагъуэн-
шагъэмрэ Iулъхьэм пэ щIэты-
нымкIэ и комитетым и унафэщI 
Кривко Михаил, Экономикэ поли-
тикэмкIэ, инновацэмрэ хьэрычэт 
IуэхумкIэ  комитетым и унафэщI 
Iэпщэ Заур, ЛэжьыгъэмкIэ, со-
циальнэ политикэмрэ узыншагъэр 
хъумэнымкIэ комитетым и 
унафэщI Къэжэр Хъусен, абы и 
къуэдзэ Безгодькэ Владимир, 
Спортымрэ  туризмэмкIэ комите-
тым и унафэщI Бэрэгъун Арсен, 
ЕгъэджэныгъэмкIэ, щIэ ныгъэмрэ 
щIалэгъуалэм я IуэхухэмкIэ коми-
тетым хэт Пщыбий Светланэ.

- Нобэ мы зэIущIэм сызэрыхэтыр 
 икъу кIэ си гуапэщ. Псом япэу 
зэхьэзэхуэм къыхэжаныкIахэм 
сынывохъуэхъу. Сы хуейт адэкIи 
зывужьыну, лэжьыгъэ купщIа-
фIэхэмкIэ дывгъэгушхуэну, - жи-
Iащ КъБР-м и Парламентым и 
 Уна фэ щIым и къуэдзэ Къардэн 
Мурат. - Ап хуэдэуи ныбжьыщIэхэм 
я щIэныгъэ унафэщIхэм фIыщIэ 
яхуэсщIыну сы хуейщ, зэпеуэм 
ахэр зэрыхуагъэхьэ зырам, утыку 
къихьэну зэрытрагъэгушхуам пап-
щIэ. ЩIалэгъуалэм фи зэфIэкIым 
дяпэкIи хэвгъэхъуэну си гуапэщ. 
Сыт щыгъуи нэхъыбэ къызэры-
фщIэным фыхуэпабгъэ, фи япэ 
итхэм щапхъэ ятефх - абыхэм 
 ехъулIэныгъэфIхэр къы пэкIуэнущ. 

Емуз Нинэ зэрыжиIамкIэ, 2021 
гъэм «Си хабзэубзыху жэрдэм» зэ-
пеуэм щIалэгъуалэм я лэжьыгъэ 
46-рэ ирагъэ хьащ, арщхьэкIэ 
языныкъуэхэр иратыжащ.

- Мы гъэм лэжьыгъэхэр псори 

къэтп щы тащ антиплагиат сис-
темэкIэ икIи языныкъуэхэм я тхы-
гъэхэр зэтехуэу е  нэгъуэщIыпIэ 
 къратхыкIауэ къыщIэкIащ. Апхуэ-
дэхэр хэдгъэхьакъым зэпеуэм, - 
жиIащ Емузым. - Ауэ, дызыщы-
гуфIы кIынращи, нобэ КъБР-м и 
Парламентым къедгъэблэгъахэм 
я лэжьыгъэхэм я мыхьэнэр зэ-
рыиныр къэпщытакIуэхэм къыха-
гъэщащ. Зэпеуэр Iыхьэ-Iыхьэу 
 гуэшауэ щытати, абыхэм къэпщы-
такIуэ гупу 7 щылэжьащ. Апхуэдэу 
зэхьэзэхуэм и япэ увыпIэр цIыхуи 
3-м къахьащ, етIуа нэ, ещанэ 
увыпIэхэр лэжьыгъэ тIурытIым 
иратащ. КъищынэмыщIауэ, къэп-
щы такIуэхэм иджыри цIыхуи 8-м я 
лэжьыгъэхэм яхэлъ купщIэмрэ 
мыхьэнэмрэ къалъытэри, зэпеуэм 
зэрыхэтамкIэ щIыхь тхылъ 
еттыныр яфIэкъабылу къагъэлъэ-
гъуащ. Къыхэгъэщыпхъэщ «Си 
 хабзэубзыху жэрдэм» зэпеуэр щIа-
лэ гъуалэм я къэухьым зезыгъэужь 

IэмалыфIу зэрыщытыр, нобэ 
къыщыщIэ дзауэ законодательнэ 
жэрдэмхэм хащIыкIыу ахэр къэ-
тэджынымкIэ мыхьэ нэшхуэ зэри-
Iэр. Апхуэдэуи си гуапэщ зэхьэ-
зэхуэм зи лэжьыгъэ къезыгъэхьа-
хэм я нэхъыбэр районхэм, къуа-
жэхэм къызэрикIар.

Зэхьэзэхуэм социальнэ полити-
кэмкIэ и Iыхьэм япэ увыпIэр къы-
щихьащ Налшык къалэм дэт курыт 
еджапIэ №27-м щIэс  Денисов 
 Роман, етIуанэ увыпIэр  хуа гъэ-  
фэщащ Налшык къалэм и курыт 
школ №32-м щеджэхэу Жумарт 
Загидэрэ Жыгун Бэллэрэ, ещанэ 
хъуащ Налшык къалэм щыIэ Ли-
цей №2-м щIэс  Къущхьэбий Де-
низэрэ КIэнэтI Надиррэ.

«Къэрал ухуэныгъэмрэ цIыхухэм 
я  конституцэ хуитыныгъэхэмрэ» 
Iыхьэм япэ увыпIэр къыщихьащ 
Налшык къалэм дэт «Гимназие 
№14»-м щIэс Джэш  ФатIимэ. 
«ЩIалэгъуалэ политикэ»-м ещанэ 

увыпIэр щылъагъэсащ Прох ладнэ 
районым хыхьэ Учебнэ къуажэм и 
курыт школым щеджэ Курбановэ 
Эль мирэ. «Егъэджэныгъэ, щIэны-
гъэ, узыншагъэр хъумэн, щэнхаб-
зэ» Iыхьэм «узыншагъэ хъумэн» и 
подсекцэм япэ увыпIэр къыщы-
хуагъэфэщащ КъБР-м и Пар-
ламентым и ЩIалэгъуалэ палатэм 
хэт Мэкъей Альбинэ.

Депутатхэр фIыщIэ тхылъхэмкIэ 
яхуэупсащ ныбжьыщIэхэм я 
щIэныгъэ унафэщIхэми. 

- КъБР-м и Парламентым и депу-
татхэм фIыщIэ фхузощI щIалэ-
гъуалэм яхуэфщI гулъытэм пап-
щIэ. Мыпхуэдэ  зэпеуэхэм ахэр я 
зэфIэкI щоплъыжыф, нэхъыбэм 
зэрыхущIэкъунми хуегъасэ. Ар 
куэд и уасэщ, къэкIуэну зэманым 
ди щIыналъэм и зыужьыныгъэм 
телэжьэну къызыпэщылъыр 
иджы рей щIалэ гъуалэращи. Къы-
кIэлъыкIуэ илъэсым дыхущIэ-
къунщ лэжьыгъэхэр нэхъ егугъуу 
едгъэгъэхьэзырыным, - жиIащ 
Налшык къалэм дэт курыт еджапIэ 
№32-м и егъэджакIуэ Тайсоевэ 
Мадинэ.

ЩIалэгъуалэм къабгъэдэкIыу 
зэпеуэр къызэзыгъэпэщахэм фIы-
щIэ псалъэкIэ захуигъэзащ Дени-
сов Роман.

БАГЪЭТЫР Луизэ.

Ди индексыр П 5894

«Адыгэ  псалъэр»  
къезыгъэхьхэм  

папщIэ
ПщIэ зыхуэтщI ди 

щIэджыкIакIуэхэ!
2021 гъэм и етIуанэ 

илъэс ныкъуэм цIыхухэм 
яIэ рыхьэну газетхэмрэ 
журналхэмрэ Iэ щы щIадз 
зэманыр и кIэм ноблагъэ. 

«Адыгэ псалъэ» газе-
тыр зыIэрыхьэну хуейхэм 
хъыбар фыдогъащIэ - 
бадзэуэ гъуэм (июлым) 
къыщыщIэдзауэ ар къев-
гъэхьын папщIэ Iэ щы-
щIэвдз хъунущ  Урысей 
пощ тым и дэтхэнэ Iуэху-
щIапIэ ми.

Мази 6-м «Адыгэ пса-
лъэ» газетым и  уасэр сом 
698-рэщ.

гъэхэр зи лъабжьэ Iэмэ-
псымэхэр щыгъэувыным. 
Апхуэдэу конференцым 
къыщаIэтащ кадастрым 
зе гъэужьыным, щIыуэ-
псым и Iэмалхэр къэгъэ-
сэбэпыным епха Iуэху-
гъуэхэр. 

Куэдым яфIэхьэлэмэтащ 
ди мэкъумэш университе-
тымрэ Красноярск къэрал 
мэкъумэш еджапIэ нэхъы-

щхьэмрэ я щIэныгъэлI хэм 
я Iуэху еплъыкIэхэр. Ахэр 
зи лъабжьэ дэфтэрхэр 
къыщащтащ конферен-
цым. 

Пленарнэ Iыхьэр зэфIэ-
кIа нэужь, конференцым 
хэтхэр гуп-гупу зэдэлэ-
жьащ. Секцэхэм къыща-
Iэта Iуэхугъуэ нэхъ хьэ-
лэмэтхэм ящыщщ мэкъу-
мэш IуэхущIапIэхэм екIуа-
лIэ гъуэгухэм адэкIи 
зе гъэужьыныр, нэгъуэщI-
хэри. 

ЩIэныгъэ конференцым 
щащIа докладхэмрэ абы 
хэтахэм я къэпсэлъэны-
гъэхэмрэ КъБКъМУ-м къы-
щыдэкI щIэныгъэ журна-
лым тетынущ. 

ЖЫЛАСЭ Маритэ.

КIуэкIуэ Валерэ и цIэр зезыхьэ Къэбэрдей-Балъ-
къэр къэрал мэкъумэш университетым иджыблагъэ 
щекIуэкIащ урысейпсо щIэныгъэ-практикэ конфе-
ренц. «Мэкъумэш IэнатIэм и унэтIыныгъэхэм 
къыхыхьэ Iуэху зехьэкIэщIэхэр (ухуэныгъэмрэ 
щIыуэпсым епхахэр, мэкъумэш IуэхущIапIэхэм я ме-
ханизацэр)» фIэщыгъэр зиIа а зэхыхьэ иным щIэны-
гъэлIхэр щызэчэнджэщащ, утыку кърахьа Iуэху-
гъуэхэмкIэ я еплъыкIэхэр къыщаIуатэу. 

МащIэм  зытезыгъэгусэм
куэдри  фIыщIэ  ищIынкъым.

Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ

Маринэщ.

КъБР-м и Iэтащхьэ КIуэкIуэ 
 Казбек «Интерфакс» къэрал хъы-
барегъащIэ агентствэм и журна-
листхэм щепсалъэм и гугъу ищIащ 
КъБР-р Петербург экономикэ 
зэхуэсышхуэм зэрыщыIам къри-
кIуахэм, ягъэзащIэ инвестицэ про-
ектхэм, республикэм зиужьыным-
кIэ щыIэ хэкIыпIэхэм.

- Казбек Валерий и къуэ, Къэбэр-
дей-Балъкъэрыр, хабзэ зэры-
хъуам тету, мы гъэми хэтащ Петер-
бург дунейпсо экономикэ зэхуэ-
сыш хуэм. ЩIыналъэм дежкIэ сыт 
хуэдэ мыхьэнэ иIэ а Iуэхум?

- Зэхуэсышхуэр икъукIэ мыхьэнэ-
шхуэ зиIэщ икIи ди къэралым и за-
къуэкъым абы апхуэдэ пщIэ щиIэри. 
Нобэ урысей экономикэм куэдкIэ 
къелъытащ, къепхащ дунейпсо эко-
номикэр. Мыбы, щхьэусыгъуэ 
лъэпкъ ямыщIу, хамэ къэрал куэ-
дым я лIыкIуэхэр зэрыхэтыр абы и 
щыхьэтщ.

Петербург экономикэ зэхуэсы ш-
хуэр - ар къэралым и экономикэ, по-
литикэ гъащIэм увыпIэ хэха щы-
зиIэщ. Зэхуэсым Урысейм и Прези-
дент Путин Владимир щиубзыхуащ 
экономикэм зегъэужьыным, эконо-
микэ Iуэхухэр щIэгъэхуэбжьэным, 
къэралым и сэбэп зыхэлъхэр пхы-
гъэкIыным хуэгъэзауэ къэрал ор-
ганхэм зэфIагъэкIын хуей лэжьы-
гъэм и унэтIыныгъэ нэхъыщхьэхэр. 
Абы дэркIэ мыхьэнэшхуэ иIэщ.

КъимыдэкIэ, комиссэ зэмылIэу-
жьыгъуэхэм я зэIущIэхэр екIуэкIащ, 
абыхэм Къэрал Советым и зэхуэсри 
яхэту. А зэхыхьэхэм щызэпкърахащ 
щIыналъэхэм я финанс зэпIэзэры-
тагъыр зыхуэдэр. Шэч хэмылъуи, 
зэхуэсым гулъытэ хэха щызыгъуэ-
тахэм ящыщщ инвестицэхэр.

- Петербург дунейпсо экономикэ 
зэхуэсышхуэм республикэм сыт 
хуэдэ мурадхэр иIэу хэта, къы-
хуэщхьэпэну абы сыт къыхихар?

- Дэ «Росгеология» АО-м зэ-
гурыIуэныгъэ етщIылIащ. Абы Къэ-
бэрдей-Балъкъэрым щрегъэкIуэкI 
ди щIым щIэлъ щIыуэпс хъугъуэ-
фIыгъуэхэр къэхутэным теухуа 
лэжьыгъэ. Абы нэмыщI, дэ соци-
альнэ мыхьэнэ зиIэ къалэнышхуэ 
къытпэщытщ, цIыхухэр зэфэну 
псыкIэ нэсу къызэдгъэпэщыным 
теухуауэ. ЗэгурыIуэныгъэм ипкъ 
 иткIэ республикэм и щIыщIа-
гъыпсхэр нэсу яджынущ, апхуэдэу 
диIэр зыхуэдизыр къагъэнэIуэнущ. 
А къэпщытэныгъэхэм кърикIуахэм 
япкъ иткIэ дэ дубзыхунущ КъБР-м 
щыпсэухэр псыкIэ къызэрызэд-
гъэпэщыну щIыкIэр.

Апхуэдэуи Къэбэрдей-Балъкъэ-
рым и экономикэм зезыгъэужьыфы-
ну дызыщыгугъ унэтIыныгъэ нэ-
хъыщхьэхэм ящыщщ туризм Iэна-
тIэр. Iуащхьэмахуэ лъапэ бгы 
 къежэхыпIэ цIэрыIуэм, туристхэр 
дэзыхьэх нэгъуэщI щIыпIэхэм 
нэмыщI, дэ къыхэтлъхьащ Налшык 
къалэм и зыгъэпсэхупIэхэр къэ-
гъэщIэрэщIэжыным хуэгъэпса про-
ектыр.

Налшык сыт щыгъуи цIэрыIуэу 
щытащ ятIэпскIэ щыIэзэ, псы хущ-
хъуэхэр къыщагъэсэбэп и зы-
гъэпсэхупIэхэмкIэ - ахэрщ и лъаб-
жьэр санаторэ-курорт комплексым. 
Ди жагъуэ зэрыхъущи, 90 гъэхэм 
абыхэм хэщIыныгъэшхуэ ягъуэтащ, 
куэд зэхэкъутащ, ауэ дэ а унэтIыны-
гъэр къыдогъэщIэрэщIэж. Дэ ин-
весторхэм яхудогъэлъагъуэ хьэ-
щIэщхэр, спа-хьэщIэщхэр, меди-
цинэ Iуэхутхьэбзэ зэмылIэужьы-
гъуэхэр щыхуащIэ объектхэр, 
нэгъуэщI ухуэныгъэхэр щIыным, 
къызэIухы ным хуэгъэпса мастер-
планхэр. Дэ къыдолъытэ Налшык 
зыгъэ псэ хупIэм и закъуэ инвести-
цэу сом  мелард 12 хуэдиз къыхеб-
гъэ лъхьэфыну.

- Инвестицэхэр къыхалъхьэн 
пап щIэ лъабжьэ нэхъыщхьэу 
щытын  хуейхэм хохьэ щIыналъэм 
инфраструктурэ тэмэм иIэныр. 

Къэбэрдей-Балъкъэрым абы и 
лъэныкъуэкIэ и Iуэхур дауэ щыт?

- Инфраструктурэм зегъэу жьы-
ныр ди экономикэми политикэми 
щынэхъыщхьэ Iуэхущ мы зэманым. 
Ар гъуэгухэр зыхуей хуэгъэзэнырщ, 
туристическэ кластерым и инфра-
структурэм зегъэужьынырщ, шэч 
хэмылъуи, нэхъыщхьэ дыдэхэм 
ящыщу къыдолъытэ Къэбэрдей- 
Балъкъэрым и щIыбкIи ди цIыху -
хэм инфраструктурэр къахузэд-
гъэпэ щынри.

ЦIыхубэм я псэукIэр егъэфIэкIуэ-
ным хуэунэтIа мурадхэр зэдгъэ-
хъулIэн папщIэ дэ жыджэру дыщо-
лажьэ а унэтIыныгъэм, автомобиль 
гъуэгу шынагъуэншэхэр укъуэди-
иным, щIыналъэхэр зэIузэпэщ щIы-
ным къыщыщIэдзауэ узыншагъэр 
хъумэн IэнатIэр егъэфIэкIуэным 
 нэсу.

Транспорт инфраструктурэр къап-
щтэмэ, абыи зэхъуэкIыныгъэфIхэр 
къыщохъу.

Къапщтэмэ, «Налшык» аэропор-
тыр «Новапорт» компанием хыхьащ. 
IуэхущIапIэр мылъкуншэ хъуауэ 
къэлъытэным теухуауэ ирагъэжьа 
Iуэхухэр нобэкIэ къызэтрагъэу-
выIащ. Абы щылажьэхэм я ула-
хуэхэр и чэзум яIэрохьэ. Аэропор-
тым нэхъыбэ ищIащ и рейсхэмрэ 
здэлъатэ щIыпIэхэмрэ. Къапщтэмэ, 
зэхуэсышхуэм ди делегацэр къэлъэ-
тащ «Налшык - Санкт-Петербург» 
рейсыщIэмкIэ. Апхуэдэуи ди къала-
щхьэм укъикIыу кхъухьлъатэкIэ 
Москва, Сочэ укъэкIуэфынущ. Къи-
мыдэкIэ, нэгъуэщI къэралхэми 
ягурыIуауэ щытщ рейсхэр ягъэ-
зэщIэнымкIэ, аэропортым дунейпсо 
статус иIэ хъуащи.

Ди мурадхэм ящыщщ аэропор-
тым и инфраструктурэм зегъэу-
жьыныр, Iуэхутхьэбзэ зыхуащIэхэм 
я тыншыпIэ псори къыщылъыта тер-
миналыщIэ щIынри абы хыхьэу. Абы 
и проектыр и кIэм нэблэгъэпащ.

Абы нэмыщI властым и феде-
ральнэ органхэм ящIыгъуу долэжь 
кхъухьлъатэхэр зытелъэтыкIыну, 
къыщетIысэхыжыну гъуэгущIэ щIы-
ным. Абы иригъэфIэкIуэнущ Iуэху-
щIапIэм и лэжьыгъэр икIи цIыхуу 
 кърашэкIым я бжыгъэри нэхъыбэ 
хъуным хуэщхьэпэнущ. Компанием 
и мурадхэм ящыщщ илъэсым 
Iуэхутхьэбзэ зыхуищIэ цIыху мини 
180-р цIыху мин 500-м нигъэсыныр. 

Терминалыр щIынымкIэ, аэропор-
тым и инфраструктурэм зегъэу-
жьынымкIэ инвестору щытынур 
«Новапорт» компаниерщ. Кхъухь-
лъатэ телъэтыкIыпIэ-къэтIысыжы-
пIэ гъуэгум и гугъу пщIымэ, а лэжьы-
гъэм текIуэдэну мылъкур къэрал 

бюджетым къыхэкIыну дыщогугъ.
Автотранспорт инфраструктурэр 

къапщтэмэ, лъэпкъ проектхэм япкъ 
иткIэ КъБР-м лэжьыгъэшхуэ 
 щокIуэкI автомобиль гъуэгущIэхэр 
укъуэдииным, щыIэхэр зэгъэпэ-
щыжыным хуэунэтIауэ. Къимы-
дэкIэ, илъэсрэ ныкъуэм къриубыдэу 
«Кавказ» федеральнэ гъуэгум щыщ 
Къэбэрдей-Балъкъэрым хиубыдэм 
и кIыхьагъкIэ лъэныкъуиплIкIэ авто-
машинэхэр щызэблэкIыу хъунущ. А 
лэжьыгъэм щыщу Iыхьэ зыбжанэ 
къэнауэ аращ, ахэри программэм 
хагъэхьакIэщ.

- ЩIыналъэм и зыужьыныгъэм и 
унэтIыныгъэ нэхъыщхьэ дыдэхэм 
ящыщщ мэкъумэш IэнатIэр. Рес-
публикэм и мэкъумэш-промыш-
леннэ комплексым зэрызиужьым 
и гугъуи уэдгъэщIынут.

- Шэч хэмылъу, мэкъумэш хозяй-
ствэр щытщ республикэм и эконо-
микэм зегъэужьынымкIэ тегъэщIа-
пIэ нэхъыщхьэ тщIы IэнатIэу икIи 
IуэхущIапIэхэм я лъэщагъым зэпы-
мыууэ хыдогъахъуэ. Къапщтэмэ, 
илъэс къэс дэ къыхыдогъахъуэ жыг 
хадэхэр, мэракIуэхэкIхэр щыдгъэкI 
щIыпIэхэм, псы зыщIэдгъэлъадэ 
хьэсэхэри нэхъыбэ дощI.

Абы нэмыщI, дэ гулъытэ хэха 
 худощI пхъэщхьэмыщхьэхэр тэмэму 
хъумэным. Доухуэ иджырей пхъэ-
щхьэмыщхьэ хъумапIэхэр, жьыр тэ-
мэму щызэприхуу щытыным хуэщIа-
уэ. КъимыдэкIэ, лэжьыгъэшхуэ йо-
кIуэкI апхуэдэ хъумапIэхэр нэхъыбэ 
щIынымкIи. Нобэм ирихьэлIэу рес-
публикэм хъумапIэу иIэщ тонн мин 
250-рэ зэуэ зыщIэхуэн.

АПК-м зыщеужь мэракIуэхэкIхэр 
гъэкIыным епха IэнатIэми. Шыгъул-
дыкъащхъуэмрэ мэракIуэ Iэрысэм-
рэ яхухэтх щIыпIэри нэхъыбэ дощI.

Зэрыщыту къапщтэмэ, Къэбэр-
дей-Балъкъэрым и мэкъумэш Iэна-
тIэм 2021 гъэм къыщалэжьым и уа-
сэм проценти 10-кIэ хэдгъэхъуэну ди 
мурадщ.

- МэкъумэшхэкIхэр къэзылэжь-
хэм ящыщ куэдым гъавэ хъарзынэ 
кърахьэлIэрэ ахэр щащэнумкIэ 
 гугъуехь щыхэт щыIэщ. Апхуэдэ 
лъэпощхьэпохэм Iууэрэ Къэбэр-
дей-Балъкъэрым и мэкъумэ-
шыщIэхэр?

- Къэбэрдей-Балъкъэрым къыщ-
ра хьэлIэ мэкъумэшхэкIхэм Уры-
сейм и щIыпIэ куэдым щIэупщIэшхуэ 
щаIэщ. Къапщтэмэ, 2020 гъэм 
мэракIуэхэкIхэм щIэупщIэшхуэ яIащ 
икIи абыхэм уасэ хъарзынэ хуэзащ. 
Абы Iэмал къитащ ахэр зыгъэкIхэм 
я хэхъуэхэр нэхъыбэ хъунымкIэ. 
Апхуэдэуи зэгурыIуэныгъэхэр ира-
щIылIащ я продукцэр яIызыхыну 

 хуейхэм. Абы къыхэкIыу схужыIэну-
къым къагъэкIар ящэнымкIэ ди 
лэжьакIуэхэр гугъуехь хэту.

- Урысейм и дэнэ щIыпIи нобэ 
ущрихьэлIэнущ КъБР-м щащIа Iэ-
фIыкIэ зэмылIэужьыгъуэхэм. Сыт 
лъабжьэ хуэхъуар республикэм а 
унэтIыныгъэм апхуэдэу фIыуэ 
зэрызыщиужьам?

- IэфIыкIэхэр щIынымкIэ респуб-
ликэр куэд щIауэ щыцIэрыIуэщ 
къэралым. Налшык дэт IэфIыкIэ 
фабрикэм и закъуэ илъэсым про-
дукцэу тонн мин 27-рэ къыщIи-
гъэкIыу щытащ. ИужькIэ, фабри-
кэшхуэхэм щылажьэу щыта техно-
логхэм езыхэм я IуэхущIапIэхэр 
къызэрагъэпэщыжри, абыхэм зра-
гъэужьащ, Iуэхур тэмэмуи зэтра-
ухуэри, къыщIагъэкI ерыскъы лIэу-
жьыгъуэхэр нэхъыбэ ящIурэ щIыпIэ 
куэдым щащэу хуежьащ. Нобэм 
ирихьэлIэу а IуэхущIапIэхэм пыщIэ-
ныгъэхэр хуаIэщ ди гъунэгъу хэкухэ-
ми хамэ къэралхэми.

- Казбек Валерий и къуэ, панде-
мием и зэран екIа инвестицэхэр 
щIыналъэм къыхегъэлъхьэным и 
Iуэхум, инвесторхэр проектхэм 
хыхьэным?

- Къэбэрдей-Балъкъэрым зи 
мылъку щызыгъэлэжьэну, фейдэ 
къезыгъэщIыну хуейхэм COVID-19-р 
зэран яхуэхъуауэ гу лъыттэркъым. 
Къэбэрдей-Балъкъэрым и властым 
и органхэм зэхалъхьащ COVID-19-м 
зэрызиубгъуам къыдэкIуэнкIэ хъуну 
зэфIэмыхьэныгъэхэр Iуэхум лъэ-
пощхьэпо хуэмыхъуным хуэгъэза 
планхэр. Абыхэм я фIыгъэкIэ дэ 
тхузэфIэкIащ IуэхущIапIэхэм къы-
щIа гъэкIхэм хэдмыгъэщIын, уеб-
лэмэ щыхэдгъэхъуа IэнатIэхэри 
диIэщ.

Къыхэзгъэщынщи, республикэм и 
экономикэр COVID-19-м и зэранкIэ 
ехуэхакъым. Абы къикIыр республи-
кэм и мэкъумэш, туризм, нэгъуэщI 
IэнатIэхэми зи мылъку къыхэзылъ-
хьэ инвесторхэр мыгузавэми хъуну 
аращ.

- Уэ жыпIащ туризм IэнатIэр Къэ-
бэрдей-Балъкъэрым и экономкэм 
зегъэужьынымкIэ хэкIыпIэ нэ-
хъыщхьэхэм ящыщу. А IэнатIэм 
сыт хуэдэ щытыкIэ нобэ иIэр, ту-
ристхэр ныфхуеблэгъэн и лъэны-
къуэкIи дауэ щыт?

- Ди деж накIуэ туристхэр илъэс 
къэс нэхъыбэ мэхъу. БжыгъэкIэ 
къэбгъэлъагъуэмэ, 2021 гъэм и япэ 
мазищым Iуащхьэмахуэ лъапэ бгы 
къежэхыпIэ зыгъэпсэхупIэхэм щы-
Iащ турист мин 220-м нэблагъэ. Ар 
2019 гъэм - коронавирусым зиубгъун 
ипэкIэ - щыIам нэхърэ процент 38-
кIэ нэхъыбэщ. 2020 гъэм, дуней 
псом и туризм IэнатIэр локдауным и 
зэранкIэ и пIэм щитам, ебгъапщэ-
мэ, хэхъуэр процент 80-м щIегъу.

Дэ къыдгуроIуэ Къэбэрдей-Балъ-
къэрым дежкIэ туризм IэнатIэр эко-
номикэр япэкIэ зыгъэкIуатэ къару-
уэ, ди зыгъэпсэхупIэ цIэрыIуэхэр 
республикэр къэралым къызэры-
щацIыхуу зэрыщытыр.

Апхуэдэу щытми, къыхэзгъэщыну 
сыхуейщ, бгы лыжэ къежэхыпIэхэм 
гулъытэшхуэ яхуэтщIми, дэ адрей 
IэнатIэхэм абы нэхърэ нэхъ дызэре-
гугъур - мэкъумэшхэкIхэр къэлэ-
жьы ным, санаторэ-курорт комплек-
сыр зэтегъэувэжыным.

Нэхъыщхьэращи, дэ догугъу Къэ-
бэрдей-Балъкъэрым исхэм я 
псэукIэр егъэфIэкIуэным.

КъБР-м и Iэтащхьэмрэ 
Прав и  тельствэмрэ я

пресс-IуэхущIапIэ.

Республикэм и экономикэр COVID-19-м и зэранкIэ
ехуэхакъым - ар инвесторым дежкIэ нэщэнэфIщ

КъБР-м и Iэтащхьэ КIУЭКIУЭ Казбек:

«Адыгэ дуней» лъэпкъ фон-
дым и жэрдэмкIэ Лэскэн щIына-
лъэм хыхьэ Хьэтуей къуажэм 
къы щызэIуахащ Налохэ къа-
хэкIа лъэпкъ унэтIакIуэхэу Жан-
сэхъу, Ахьмэдхъан, Заур, Евге-
ние сымэ я цIэр зезыхьэ щIэны-
гъэ узэщIакIуэ центр. Iуэху щхьэ-
пэм иращIэкI зэхыхьэм хэтащ 
щIыналъэ, къуажэ унафэщIхэр, 
Нало лъэпкъым и лIыкIуэхэр, 
цIыху щэджащэхэм я твор-
чествэм дихьэххэр, абыхэм я 
ныбжьэгъуу щытахэр.

ЦЕНТРЫМ и пэIущIэ пэшым 
щрагъэжьа зэхыхьэр Нало Заур 
фIыуэ илъагъуу щыта адыгэ Iуэ-
рыIуатэм щыщ хъыбаркIэ къызэ-
Iуихащ ар езыгъэкIуэкIа, «Адыгэ 
дуней» лъэпкъ фондым хэт Та-
быщ Мурат:

- И щIэплъыпIэри умылъагъуу, 
гъуни нэзи имыIэу мы дунеижьыр 
зэ рыщыту хышхуэт. Я пхэ щIыщ-
хьэр зэхуэгъэзауэ абы джеиш-
хуищ хэст. А щыми я щIыбым 
шылъэгу тест. Уэшх къешхми, уэс 
къесми, уэ къехми а шылъэгухэм 
ятешхэу, ятесэу, ятехуэурэ щIы-            
гулъ щыхъужауэ, абы и гущIыIум 
исри адыгэ жылэрат. Заур ар 
къыщытхуиIуэтэжкIэ къыпигъэу-
вэрт: «Си анэ мыгъуэм а тауры-
хъым дыщыщIигъэдэIукIэ и кIэм 
къыдыщIигъужырт: «Мис аб-
дежым зы фIыцIагъэ гуэр къы-
хэщти, ар Хьэтуейр щыпсэу щIы-
пIэрт», - жиIэрти». Дэри дыдэгу-
шыIэжу пэддзыжырт: «Абдежым 
иджыри зы хужьыпIэ гуэр щыIэ-
щи, ар ХьэтIохъущыкъуейщ». Ап-
хуэдэу хъыбар гъэщIэгъуэн куэд 
дыщIигъэдэIурт. 

Заур и щIыгулъым ит адыгэ 
 дунейм дыкъыхэхутащ нобэ, ды-
щIы зэхуэса Iуэхури щхьэпагъыш-
хуэ зиIэу къыдолъытэ. Псом япэ-
рауэ, мыр щIэблэм и зэхуэсы-
пIэщ, адыгэ цIыху къищIыкIы-
пIэщ, а псом къакIэлъыкIуэу 
узэ  щIакIуэ, щIэныгъэ Iуэхум ухуэ-
зыущий зэIущIапIэщ. 

АдэкIэ центрым и бжэр къы-
зэIухыныр пщэрылъ зыщащIахэу 
«Адыгэ дуней» лъэпкъ фондым и 
къызэгъэпэщакIуэхэм ящыщ, гу-
пым я гъуазэ Хъурей Феликс, На-
ло Лиуан, Хьэтуей къуажэ адми-
нистрацэм и тхьэмадэ Дзыхь-
мыщI Анзор сымэ, къалэн гуапэр 
зэфIагъэкIыу, лентI плъыжьыр 
 зэпаупщIри, къызэхуэсахэр ира-
гъэблэгъащ цIыху щэджащэхэм я 
дунейм ухэзышэ пэшым. Хьэтуей 
къуажэм дэт курыт еджапIэм 
адыгэбзэмрэ литерату рэмкIэ и 
егъэджакIуэ БищIо Мафурэ теп-
сэлъыхьащ центрыр къызэIуа-
хыным щхьэусыгъуэ хуэхъуам, 
абы папщIэ ирагъэкIуэкIа лэжьы-
гъэм, щIэлъ хьэпшыпхэр зэрызэ-
хуахьэсам, щызэрахьэну Iуэхухэм, 
Налохэ Жансэхъу, Ахь мэдхъан, 
Заур, Евгение сымэ лъэп къыр зэ-
рыгушхуэ цIыхухэу зэ рыщытым.

ЗэIущIэм щыпащащ Щэнхаб-
зэмкIэ унэм и пэшышхуэм.

- Лъэпкъым и гуащIэр къызэ-
ралъытэр и цIыху пажэхэм 
 ялъэкIар зыхуэдизымкIэщ.           
Ады гэм ди щхьэр лъагэу дэзы-
гъэ лъагъуж куэд диIэщи, «Адыгэ               
дуней» лъэпкъ фондым къелъы-
тэ зи лъабжьэр Хьэтуей адыгэ 
къуа жэжьым щызыдза Нало лъэп-
къым и цIыху гъуэзэджэхэу Жан-
сэхъу, Ахьмэдхъан, Заур, Евгение 
сымэ «дылъэпкъкъэ-тIэ дэ! Дыа-
дыги!» жыдэзыгъэIэн фIыгъуэ 
ялэ жьауэ. Ди бзэм хуэфащэ 
увыпIэ лъагэр иIыгъыжыным те лэ-
жьэфын гуащIэ зыщIэлъщ а            
цIыху телъыджэхэм я щIэиныр. 
Абыхэм я IэдакъэщIэкIыр зэра-
хуэфащэу утыкум къиша хъумэ, 
адыгэгур нэхъ ину къригъэуэжы-
нущ, адыгэпсэр къигъэпIей-                    
теижынущ, анэбзэмкIэ псэлъэ-
ным иригъэхъуэпсэжынущ, - жи-
Iащ  Табыщ Мурат. - Адыгэ Iуэры-
Iуатэм щыщу Нало Заур фIыуэ 
илъагъуу куэдрэ къиIуэтэжу щыта 
зы  хъыбар иджыри фезгъэдэIуэ-
ну сыхуейт: «Мы дунеижьыр къи-
гъэщIри, Тхьэр и IэрыкIым хэплъэ-
жа нэужь, зэ зыщысплъыхьынщ, 
зыхуэдэр  зэзгъэщIэнщ, и уасэр 
къэс лъы тэнщ, жери щIыгум къе-
хащ. Ущы зэкIэщIэплъу апхуэдэт 
щIыгум и теплъэр: хьэуар къабзэт, 
къурш хэр лъагэу къыщхьэщытт, 
хым ухэплъамэ, укъытещу щхъуан-
тIабзэт. Мис апхуэдэу дахэт, гуа-
кIуэт дунеижьыр. Ху щыкI губгъуэ-
жьым хыхьэри, жьы щабэ къеп-
щэм зрихьэ, кърихуэкI щхьэ мы-
жыр къыщIигъалъэри, хьэдзэ 
Iэбжьыбыр и Iэгум къихуащ. Ху 
 гъуэжь тыкъырыфэ хуэдэу щыт-
хэр къыхищыпыкIащ, тIэкIу щIи-
гъэп щыжри, фIыцIафэу хэлъ хэр, 
гъуабжэлъабжэ хъуахэр лъэны-

Дызэрыщыгъуазэщи, планетэ «плъыжьым» и 
щIыIум 2020 гъэм и бадзэуэгъуэм щрагъэтIысэхат, 
щIэныгъэлIхэм къагупсысу НАСА-м и IэщIагъэлIхэм 
Iэзэ дыдэу зэхагъэувэжа, килограмм 1043-м нэб-
лагъэ зи хьэлъагъ, Къэмыланджэ (Perseverance) зи 
фIэ щыгъэ марсырыкIуэ роверыр. Иджыблагъэ абы 
хузэфIэкIащ а уафэщIым и атмосферэм хэт кисло-
родым щыщ зыIэригъэхьэн. 

ХУПЦIЫНЭ зэрызыхапщэ Iэмэпсымэ хуэдиз зи инагъ 
MOXIE (Mars Oxygen ISRU Experiment) аппарат цIы- 
кIур зэригъэлэжьа сыхьэт ныкъуэм къриубыдэу, Къэ-
мыланджэ роверым кислороду мызыгъуэгукIэ зэхуи-
хьэсыфар мащIэ дыдэщ - грамми 5,37-рэ зи хьэлъагъ 
хуэдизщ. Абы щхьэкIи зэригъэзэхуа углекислэ газыр 
градус 800-м нэблагъэкIэ къызэщIигъэплъэн хуей 
 хъуащ. 

Марсым и атмосферэр, ЩIы Хъурейм ейм фIыуэ 
къызэрыщхьэщыкIым къыхэкIыу, урибэуэнкIэ Iэмал зи-
мыIэщ. Къэдгъэлъагъуэмэ, и IувагъкIи куэдкIэ нэхъ 
пIащIэщ, кислороду къыхэбгъуэтэнури  процент 0,13-рэ 
хуэдизщ. 

Кислородыр - Марсым 

 Махуэ къэс зэхэтх хъыбархэм ятетщIыхьмэ, Марсыр 
ящыщщ хьэршыр зи нэрыгъ къэхутакIуэхэр япэ ды-       
дэу щетIысэхыну зыщIэхъуэпс уафэщIхэм. Ауэ щы-
хъукIи, щIэныгъэлIхэри IэщIагъэлIхэри егупсысып-
хъэщ а планетэм ягъэкIуэну зыхуамурад астронавтхэр, 
къащыщI «щIагъуэ» щымыIэу, а щIыпIэ жыжьэм зэ-
рыщызэгъэну Iэмалхэми, къызэрырагъэлъэтыкIыжа 
хъуну щIыкIэхэми.

 ЗэрытщIэщи, хьэршырыкIуэ кхъухьлъатэм къигъэ-
сэбэп гъэсыныпхъэр къызэщIэзыгъэлындэр кисло-          
род зыхагъэзэрыхьа окислителырщ. NASA-м и IэщIа-
гъэлIхэм къызэрабжамкIэ, дяпэкIэ Марсым щра-
гъэтIысэхыну зыхуагугъэ космонавтхэм, илъэс псокIэ а 
уафэщIым жьы къыщашэрэ щыбауэфу щыIэфын 
щхьэкIэ, кислороду тонн зи хьэлъагъ хуэныкъуэнущ. Ар 
дыдэхэм, а щIыпIэм къытелъэтыкIыжу ЩIы Хъурейм 
къагъэзэжыфын папщIэ, зэрысыну ракетэм кислород 
зыхэпща окислителу тонн 25-рэ зи хьэлъагъ хузэ-
хуахьэсыжын хуей хъунущ. 

ЗэрыгурыIуэгъуэщи, а Iуэхугъуэм Марсым и хьэуа 
 пIащIэм хэт углекислэ пкъыгъуэр дызэрыбауэ хьэуам 
хуэзыгъэкIуэф Iэмэпсымэ цIыкIум лэжьэн а уафэ-
щIым зэрыщыщIидзам и мыхьэнэр ин дыдэ ещIыр. 
 Нэхъри, апхуэдиз къэзышэчын кислородыр ди плане-
тэм къыт раIэтыкIыу жыжьащэу тпэщIэха Марсым тын-
шу зэрагъэIэпхъуэфын Iэмал IэщIагъэлIхэм иджыри 
къа зэ рыхуэмыгупсысар къэтлъытэмэ... 

КЪУМАХУЭ  Аслъэн.

Къэбэрдей-Балъкъэрым сурэт гъуазджэмкIэ и му-
зейм, Ткаченкэ Андрей и цIэр зезыхьэм, иджыблагъэ 
щекIуэкIащ «Псыхъуэ ныджэ» зи фIэщыгъэ урысей-
псо зэхьэзэхуэм къагъэхьа сурэтхэм я гъэлъэгъуэ-
ныгъэ.

СУРЭТ гъуазджэмкIэ дунейпсо зэгухьэныгъэм (FIAP) 
и жьауэм щIэту Рязань къалэ илъэс къэс къыщызэ-
рагъэпэщ Iуэхугъуэр мы гъэм Налшык щекIуэкIыну 
къыхуагъэфэщащ. Зэгухьэныгъэм и лэжьыгъэр зы-
хуэунэтIар сурэттех щхьэхуэхэр мыхъуу, щIыналъэхэм 
щыIэ сурэт хасэхэр нэIуасэ зэхуищIынырщ, я зэхуакум 
зэ  пыщIэныгъэхэр дэлъхьэнырщ. Зэхьэзэхуэм и 
къэунэхуныр епхащ сурэт гъуазджэмкIэ сурэттеххэм я 
Iэзагъэр хэгъэхъуэным и мызакъуэу, IэмалыщIэрэ 
еплъыкIэщIэхэмрэ абы халъхьэкIэрэ и гъунапкъэхэр 
зэлъыIугъэкIуэтыным, унэтIыныгъэщIэхэр къыхэгъэ-
кIыным, сурэт техыным хъэтIыщIэхэр хэлъхьэным икIи 
абыхэм зегъэубгъуным.

«Псыхъуэ ныджэ» сурэт зэхьэзэхуэм хэтащ Налшык 
къалэ щыIэ «Уней хъэтI» сурэт хасэм и сурэтыщIхэр, 
икIи, ди гуапэ зэрыхъунщи, я IэдакъэщIэкIхэр къыхэжа-
ныкIащ. Сурэт хасэм щыщ Подва Александр зэрыжи-
IэмкIэ, зэпеуэм и хъыбарыр абы зэрымыщIэкIэ къи-
щIауэ арат, и IуэхущIэгъухэм ар щажриIэми, акъылэгъу 
къы дэхъури, хыхьащ. Хасэм щыщу зэхьэзэхуэм я зэ-
фIэкIыр щагъэлъэгъуэну цIыхуих тегушхуащ.

Сурэт зэхьэзэхуэр унэтIыныгъиплIкIэ екIуэкIащ, абы и 
утыкуми Урысейм и щIыпIэ зэмылIэужьыгъуэхэм щыщ 
сурэт хасэ 97-м я IэдакъэщIэкIхэр кърахьащ. Налшык 
къалэ щыщ «Уней хъэтI» сурэт хасэм еянэ увыпIэр 
къыхуагъэфэщащ, Мейкъуапэ, Бытырбыху, Владивос-
ток, Челябинск къикIа сурэтыщIхэр зыхэхуа япэ нэхъы-
фIипщIым щыщу къалъытащ.

Сурэт гъуазджэмкIэ дунейпсо зэгухьэныгъэм (FIAP) и 
фIыщIэгуапэ тхылъхэр къыхуагъэфэщащ Къэбэрдей-
Балъкъэрым щыщ Подва Александр, Байсиев Ахъмэт, 
Гуртуев Елдар сымэ.

«Пэжыр жыпIэмэ, - къыхигъэщащ зэпеуэм зэрыщы-
текIуам кърит гузэхэщIэ иныр имыбзыщIу Подва Алек-
сандр, - мы зэхьэзэхуэм дыкъызэрыхэщар ди сурэт 
хасэмкIэ къызэрымыкIуэу гушхуэныгъэ инщ. Зэпеуэм 
ди цIэр къыщраIуэхукIэ,  дунейм дытетми дытемытми 
зы  щIэ щыIакъым. Ауэ, къызэрыщIэкIамкIэ, ди зэ-
фIэкIкIи ди лъэкIыныгъэкIи ди къэралым щыцIэрыIуэ 
сурэт хасэхэм нэхърэ дынэхъ гуащIэмащIэкъым. Ды-
щIэлажьэр цIыхухэращ, тщIэми уасэ езытыфынур ахэ-
ращ. ДыкъызэрымыкIуэкъым, дауи. Ауэ тфIэфIщ сурэт 
техыным теухуауэ щыIэ хабзэхэм я гъунапкъэм дыкъи-
кIыну, щIэщыгъуэ гуэрхэр ди лэжьыгъэм хэтлъхьэну, зы-
ми имыщIа икIи имылъэгъуа сурэтым хэтлъхьэну».

Сурэттехыр и лэжьэгъу Байсиев Ахъмэт и ехъу -                          
лI эныгъэхэм зэрыщыгуфIыкIми тепсэлъыхьащ, сурэт 
гъэ лъэгъуэныгъэ зыбжанэ къызэрыхузэгъэпэщами, Эс-
тонием щигъэлъэгъуа и лэжьыгъэм пщIэшхуэ зэригъуэ-
тами и гугъу ищIащ.

«Ди лъахэм дахагъэу илъым укъызэщIимыIэтэнкIэ        
Iэмал иIэкъым, ди ехъулIэныгъэхэм я псыпэхэшыр 
 арауэ зэрыщытым пцIы хэлъкъым», - жиIащ сурэтте-
хым. ЗэрыжаIэщи, фIыщIэ зыщIыфым фIыщIапщIэри и 
бэщ.

ШУРДЫМ Динэ.

къуэкIэ ирихьэкIащ. Тхьэр зэIусэм 
псэ къыхелъхьэ, жыхуиIэрати, 
 гъуэжь тыкъырыфэ хуэдэу ирип-
хъэкIахэм чынтхэр (китайцхэр) 
къытепщIыкIащ, фIыцIэ-гъуабжа-
фэхэу ирикIутэкIам цIыху фIы-
цIэхэр къытехъукIыжащ. И Iэгум 
къина ху Iэбжьыб хужьыфэр ма-
тэм ирилъхьауэ уафэм щыдэ-
кIуеижым, абы и нэзым зы хьэ-         
дзэ цIыкIу къыдэщэтри, къехуэхы-
жащ щIыгум. «ЩIы», «лIы, «тIы» 
жиIэу щIэфиикIыурэ, нобэ дызэ-
рып салъэ адыгэбзэм и макъхэр 
къигъэIуурэ, щIым хэхуащ. А жы-
лэм къикIыкIари адыгэ цIыхущ». 
Хъыбарым и кIэм деж Заур дыщIи-
гъужырт: «Зы шэч къытесхьэр-
къым а ху жылэ цIыкIур Хьэтуейр 
здэщысым  деж  къызэрытехуам», 
- жиIэрти. Сыт мыр сигу къыщIэ-
кIыжар? Заур фIэфIт Урыхупс 
ефар, Урыху акъужьыр зыщIи-         
хуар, Хьэтуей жылэжьыр зылъэ-
гъуар зыхэзэрыхьын, зыхэкIуэ-
щIэн, зыхэкIуэдэн щымыIэу къи-
лъытэрт. Мис апхуэдэу гушыIэу, 
нэщхъыфIэу, и щIыналъэ цIыкIум 
 лъагъуныгъэшхуэ хуиIэу псэуащ 
ар. Адыгэ лъэпкъым и набдзэ, и 
гупсэ, и гум къипсэлъыкIа цIыху 
цIэрыIуэхэм ящыщщ Налохэ 
 Жансэхъу, Заур, Ахьмэдхъан, 
 Ев гение сымэ. Сыт и уасэ абы-        
хэм я цIэр теIуауэ щIэныгъэ-
узэщIакIуэ центр уиIэныр?!

Япэу  псалъэ зрата, Лэскэн                           
район администрацэм и унафэщI 
Инжыджокъуэ Сэфарбий жиIащ 
апхуэдэ цIыху щэджащэхэр къы-
зыхэкIа лъэпкъым Тхьэр къызэ-
регуэпар икIи абы я гъуэгум  пащэу, 
я Iэужьыр адэкIи ягъэкIуатэу лэ-
жьыгъэ зэрырагъэкIуэ кIыпхъэр. 
Апхуэдэуи   къы хигъэщащ цен-
трым гъэсэныгъэ-ущииныгъэ мы-
хьэнэшхуэ иIэу къызэрилъытэр, 
Хьэтуей жылэм дэс сабийхэм я 
мызакъуэу, адрей къуажэхэм я 
ныбжьыщIэхэри абы щекIуэкI 
 Iуэ хухэм къыхэшэн зэрыхуейр.

- Налохэ я цIыху щэджащэхэм я 
гъащIэм фIыуэ сыщыгъуазэу 
 сыкъекIуэкIащ, - жиIащ Кавказ 
Ищхъэрэм управленэмкIэ и ака-
демием и унафэщI, философие 
щIэныгъэм и доктор Хъурей Фе-
ликс. - Зауррэ  сэрэ дызэдэла-
жьэрт, зэныбжьэгъугъэ дяку 
дэлът,  щIэх-щIэхыури дызэкIэ лъы-
кIуэрт. Ди еплъыкIэр зэтехуэрт, 
Iуэху зэхуэ мыдэхэмкIэ дызэ чэн-
джэ щырт. Сытми хищIыкIырт, сыт 
хуэдэ IуэхукIи еупщI, шэч хэлътэ-
къым Заур и деж жэуап зэрыщыб-
гъуэтынум. ЦIыху хьэлэмэтт, гуа-
пэт, зэманым жыжьэу пхрып лъы-
фырт, куэдым гу лъитэрт, цIыхур 
фIыуэ илъагъурт, уасэ иIэтэкъым 
удэлэжьэну, апхуэдизкIэ псэ-
гъэтыншти. Мыпхуэдэ центрхэм 
дэт хэнэ зы къуажэри хуэныкъуэщ, 
гущхьэгъэсэкIэм и къежьапIэу 
плъытэ хъунущ ар. Абы и мыхьэ-
нэр къызыгурыIуэу Iуэхур къыд-  
дэ зыIыгъа район, къуажэ уна-
фэщI хэм фIыщIэ яхузощI. 

- Налохэ Зауррэ Женярэ нэху 
щыху сабгъэдэсыфынут, сэ абы-
хэм  телъыджэ куэд ядэслъэ-
гъуащ, насып сиIэти, а тIур си гъа-
щIэм хэтащ, - къыпищащ пса-
лъэмакъым УФ-м гъуазджэхэм- 
кIэ щIыхь зиIэ и лэжьакIуэ, 
ком позитор цIэрыIуэ ХьэIупэ 
ДжэбрэIил. - Жансэхъу теухуауэ 
куэд сщIэркъым, ауэ зы хъы бар 
гъэ щIэгъуэн фыщызгъэгъуа-
зэнщ, ГъукIэмыхъу Iэбубэчыр 
 къы з жиIэжауэ. Ар тутнакъэщым 
щрадзам щыгъуэ, тIасхъэщIэхыу 
къыкIэщIагъэтIысхьат куржы тха-
кIуэ. Абы «итха» романыр зи Iэ-
дакъэщIэкIыр Нало Жансэхъущ, 
къыфIидыгъуауэ аращ. Ахьмэд-
хъан теухуауи зы гукъэкIыж 

фхуэсIуэтэнщ. Къэрмокъуэ Му-
хьэмэд и махуэр игъэлъапIэу 
 сригъэблэгъат. Iэнэм и тхьэмадэр 
Ахьмэдхъант. Сэ IэнэкIэмкIэ сы-
щысти, псоми псалъэ яритурэ                 
си деж къэсри: «Иджы, Джэбрэ-
Iил, уэ къэтэджи хъуэхъум и пIэ-        
кIэ «Телъхьэ уанэм си шыр» уэ-
рэдым дегъэдаIуэ», - жиIащ. Ар 
нэзгъэса нэужь: «АтIэ, си псэм 
хуэдэ, а зы уэрэдым фIэкIа умыт-
хами ирикъунщ, нэгъуэщI Iуэху 
зумыхуэжми, хъунущ. Ауэ а уэ-
рэдыр адыгэ  фIэкIа  къызыгу ры-
Iуэн дунейм теткъым», - къыз-
жиIат. Женя дежкIэ згъэзэжын-
щи, ди зэрыцIыхуныгъэр къы-
щежьамкIэ къыщIэздзэнщ. ПащIэ 
Бэчмырзэ теухуауэ пшыхь ящIу, 
щыуэри  псалъэ къызатащ.  Сэ 
утыку  къисхьэнкIэ хъуну псор дэнэ 
щащIэнт абы?!  «Мы щIалэм ма-
фIэ къыIуролъэлъ, Тхьэм къи-
хъумэ», - жиIат абы щыгъуэм Же-
ня сэ щхьэкIэ. ЕтIуанэ махуэм ар и 
 ныбжьэгъу цIыхубзым къыщыз-
жиIэжым, и хэщIапIэр къеIысхри,  
а пщыхьэщхьэм сыкIуащ. ЦIыхубз 
щхьэц баринэ дахэм бжэр къы-
щыIуихым: «Женя, мафIэ къы   зы-
Iурылъэлъ ХьэIупэ Джэб рэIилыр 
сэ ращ», - жысIащ. Абдеж щы-
щIэдзауэ дунейм ехыжыху ды-
зэрыщIащ. Мы дунейм зы актри- 
сэ сценэр хуэныкъуэу слъэгъуамэ,  
ар Женят. Апхуэдэ талант бгъэ-
дэлът абы. Университетым къыщы-
дэ лажьэхэм запищIыжу плъа-
гъуныр спектакль хьэзырым 
хуэдэт. Абы хуэдэу гушыIэ дахэ 
зыхэлъ адыгэ цIыхубз срихьэлIа-
къым. ГъэщIэгъуэн Iэджэ къы-
щысщIащ сэ Женя деж, егъэ -
леяуэ цIыхубз щэджащэт. Нало 
 Заур сэ хужысIэнур псори усэу 
 стхащ. Илъэс 18 фIэкIа сымыхъуу 
абы сыхуэзыша Тхьэшхуэр на-
сыпкIэ къысхуэупсат. Куэдым сы-
хуиущиящ, куэдкIэ гъуазэ схуэ-              
хъуащ, къысхилъхьа плъэкIэр  ноби 
сиIэщ. Нало Заур щымыIамэ, 
ХьэIупэ ДжэбрэIили щыIэнутэ-
къым. Ар пэжщ, езгъэлейкъым. 
Заур дунейм къытрина и Iэда-
къэщIэкIхэм цIыкIухэр еджэу 
 тлъагъуныр фIыгъуэшхуэщи, абы-
кIэ Тхьэшхуэр къытхуэупсэну                 
солъаIуэ. Нобэ зи гугъу тщIы 
цIыхухэм хуэдэрщ лъэпкъыр 
лъэпкъ зыщIыжыр.

Хьэтуей щыщу Налшык къалэ 
дэсхэм къызэрагъэпэща, «Ма-
мырыгъэмрэ зэгурыIуэныгъэм-
рэ» зэгухьэныгъэм и тхьэмадэ Гуэ-
бэщIыкI Жантемыр жиIащ унэ-
тIыныгъэ зэхуэмыдэхэм щыпашэ 
цIыху цIэрыIуэ куэд жылэм къы-
зэрыдэкIар, ауэ адыгэм и 
къэкIуэным хуэлэжьа цIыхуиплI   
зы лъэпкъым къыхэкIауэ зэрыщы-
мыгъуазэр. Ар тепсэлъыхьащ 

 Нало Заур зэфIигъэкIа Iуэху щхьэ-
пэхэм.

- Илъэс зыбжанэ ипэкIэ къуажэм 
зэрихьар Старэ Урыху фIэщы-
гъэрщ. Абы Хьэтуей цIэр едгъэ-
гъуэтыжыну псалъэмакъыр къы-
щыхалъхьэм, Iуэхур дэкIынымкIэ 
лэжьыгъэшхуэ зэфIигъэкIащ 
 Заур, ар фIыуэ щыгъуазэт къуа-
жэм и тхыдэм, - жиIащ абы. - Жы-
лагъуэ-политикэ Iуэхухэми жы-
джэру хэтт ар. 90 гъэхэм Заур и 
унафэщIу щытащ  Адыгэ Хасэм. 
Лъэпкъым хуэщхьэпэн лэ жьыгъэ 
куэд зэфIигъэкIащ, абы щхьэщы-
жакIуэ нэсу зыкъигъэ лъэгъуащ. 
МыхъумыщIагъэ ирихьэлIамэ, ар 
имыгъэзэкIуэжауэ игу зэгъэнутэ-
къым, зыгуэркIэ зыкъыхуагъэза-
мэ, зэрыхъукIэ а Iуэхур зэфIигъэ-
кIынут. Налохэ  къахэкIа узэ-
щIакIуэхэм я щIэныгъэри акъылри 
къызыхэкIа лъэп къым хуагъэ-
лэжьащ, абы къы пэ кIуэжащ нобэ 
ягъуэт лъапIэныгъэри. 

Нало Женя и щIэиныр дунейм 
къытехьэным абы и тхыгъэхэм 
цIыхур щыгъэгъуэзэнымкIэ лэ-
жьыгъэшхуэ иригъэкIуэкIащ 
 КъБР-м Гу манитар къэхутэныгъэ-
хэмкIэ и институтым тхы дэмкIэ и 
къудамэм и щIэныгъэ лэжьакIуэ 
нэхъыжь Мэрзей Аслъэнбэч.

- Мыпхуэдиз цIыху щэджащэ 
къы зыдэкIа жылэм пщIэ хуэфа-
щэщ. Къуажэм и лъабжьэр быдэщ, 
хъыбарыфI иIэщ, - жиIащ Мэр-
зейм. - Хьэту Анзор деж щыщIэ-
дзауэ цIыху цIэрыIуэ куэдкIэ 
лъэпкъым и тхыдэм фыхэуващи, 
дяпэкIи абыхэм я лъэужьым 
 ирикIуэу IуэхуфIхэм хуэлэжьэн 
Тхьэм къывит! Си гъащIэм и унэ-
тIакIуэ хъуауэ къызолъытэ Нало 
Женя. СыщIалэ дыдэу сри-
хьэлIэри, абы и чэнджэщкIэ щIэ-
ныгъэм  нэхъ куууэ сыхыхьащ. 
 Iуэ ху куэдкIэ гъуазэ схуэхъуащ, и 
дэIэпыкъуныгъэ ухуэныкъуэу 
ищIа  мэ, псори зригъэтIылъэкIы-
нурэ сэбэп къызэрыпхуэхъунум 
иужь  итынут.  И  лэжьыгъэм и 
 гугъу пщIымэ, къызэринэкIари 
 мащIэкъым, хузэфIэкIынури нэ-
хъыбэжт. Женя хуэдэ цIыху пэж-
хэм хуиту гъуэгу ираткъым, дэ 
 десакъым ди фIыр и чэзум 
 дгъэ лъэпIэжрэ, хуэфэщэн гу-
лъытэ едгъэгъуэтыжу. Къулыкъу 
зыIыгъкIи щIэныгъэ зыбгъэ-
дэлъкIи зэхэгъэж зэи ищIакъым - 
цIыхугъэрт япэ иригъэщыр, езым 
ар хэлът, зыхэтым якIэлъызэри-
хьэфырт. ЦIыхум я гум укъы-
зэринэнур цIыхугъэрэ IуэхущIа фэ-
кIэщ, абы и лъэныкъуэкIэ Женя 
Iэужь дахэ дунейм къытринащ. 
 Уасэншэщ апхуэдэ цIыху уи гъа-
щIэм хэтыныр.

Адыгэ жылагъуэ зэгухьэны-
гъэхэм я лэжьыгъэр зэзыгъэуIу 

 советым и унафэщI Къалмыкъ 
Жылэбий и гукъэкIыжхэри нэхъы-
бэу зытеухуар Нало Женят, абы и 
щхьэусыгъуэри, шэч хэмылъу, тIу-
ри тхыдэджу зэрыщытырт. 

- Къэухьышхуэ иIэт Женя, ди 
тхыдэдж псори лъэрызехьэт, ауэ 
мы бзылъхугъэр щIэныгъэхэм я 
доктор, профессор мыхъуами, 
абы и акъылымрэ зэфIэкIымрэ 
хуэдэ зыбгъэдэлъ къытхэтакъым 
жысIэми сыщыуэнукъым. Тхы-
дэджми и мызакъуэу, юрист Iэ-
щIагъи зригъэгъуэтат, урысыбзэ-
ми хуэшэрыуэт. Абы итхам зэб-
гъэзэхуэжэн хэлътэкъым. Диссер-
тацэр  згъэхьэзырынымкIэ  
хуабжьу къыздэIэпыкъуауэ щы-
тащ. «Женя щыхэплъэжакIэ, сэ 
мы лэжьыгъэм гугъу сыдехьы-         
жынукъым», - жиIат си щIэныгъэ 
уна фэщIым. Лъэхъэнэ хьэлъэ 
дыдэ къахуихуат я унагъуэм, 
куэдым я фэ дэхуэнукъым абы 
ягъэвар. Пэжым я гур хуэгъэпсауэ 
зэрыщытар зэран къахуэхъужат. 
Женя илъэси 8-кIэ тутнакъэщым 
 исащ. Апхуэдиз гуауэ зылъэгъуа, 
бэлыхьыр зытелъа бзылъхугъэр а 
гугъуехь псом къахэкIыфащ и 
цIыхугъэр фIэмыкIуэдауэ икIи и 
гур зэIухауэ къыхуиуха и гъащIэр 
ирихьэкIащ. Налохэ Ахьмэдхъа- 
ни Заури садэлэжьащ, мызэ-мы-
тIэуи IуэхукIэ дызэрихьэлIащ. 
Лъэпкъ литературэм абы хуащIа 
хэлъхьэныгъэр къып хуэ мы лъы-
тэнщ, мыдрейуэ я цIыху щIыкIэкIэ           
я гугъу пщIымэ, псэ хьэлэлхэт,  лей 
зытехьэм къыщхьэщыжынут, Iущ-
хэт, гупсысэ куу зиIэхэт, лIыгъэш-
хуи ябгъэдэлъащ. Налохэ я цIыху 
щыпкъэхэр лъэпкъым и набдзэщ. 

Къуажэ администрацэм и уна-
фэщI ДзыхьмыщI Анзор центрыр 
къызэIухыныр зи жэрдэмхэми 
Iуэхур къадэзыIыгъахэми псалъэ 
гуапэ яжриIащ, Налохэ я цIыху 
цIэрыIуэхэм я лъэужьым ирикIуэ-
фын дяпэкIэ жылэм къыдэкIыну 
гугъапIэхэр зэриIэри къыхигъэ-
щащ. Апхуэдэу фIыщIэ тхылъ-
хэмрэ саугъэтхэмрэ яритащ «На-
ло-Центр»-р зи жэрдэмкIэ къызэ-
Iуаха, адыгэбзэр, адыгэ щэнхаб-
зэр хъумэным телажьэ «Адыгэ 
дуней» лъэпкъ фондым и къызэ-
гъэпэщакIуэхэм, КъБР-м Гумани-
тар къэ хутэныгъэхэмкIэ и инсти-
тутым тхыдэмкIэ    и къудамэм и 
щIэныгъэ лэжьакIуэ нэхъыжь Мэр-
зей Аслъэнбэч (къэхутакIуэ, тхы-
дэтх Нало Евгение и Iэрытххэм 
елэжьыжу те дзэным зэрыхуи-
гъэхьэзырам икIи къызэрыдигъэ-
кIыжам папщIэ), КъБКъУ-м ады-
гэбзэмрэ адыгэ  литературэмкIэ и 
кафедрэм и доцент Абазэ Албэч 
(КъБР-м и цIыхубэ тхакIуэ Нало 
Ахьмэдхъан и литературэ щIэи -
ныр щIэблэм зэрыбгъэдилъхьэм 
папщIэ) сымэ.

Iуэхур къыхэплъхьэкIэ зэфIэ-
кIыр къым, ар къыбдэзыIыгъын, 
ипэ кIэ зыгъэкIуэтэн къыпкъуэ-
мыувэмэ. «Нало-Центр»-р къы-
зэIуахын мурад зэраIэр къуажэ 
унафэщIым  щраIуэтылIэм: «Лъэп-
къым сэбэп хуэхъун сыт хуэдэ 
лэжьыгъэми схузэфIэкIкIэ сы-
хэувэнущ», - къажриIащ. И пса-
лъэри игъэпэжащ: и къару къы-
зэрихькIэ дэIэпыкъуэгъу яхуэ-
хъуащ. Налохэ Жансэхъу, Ахьмэд-
хъан, Заур, Евгение сымэ я цIэр 
зезыхьэ щIэныгъэ-узэщIакIуэ 
 центрыр Хьэтуей къуажэм къы-
щызэгъэпэщыным хэлъхьэныгъэ 
хуищIам папщIэ ДзыхьмыщI Ан-
зор къыхуагъэфэщащ «Адыгэ 
лъэпкъ» фондым, Тыркум щыIэ 
Адыгэ хасэхэм я Хасащхьэм къаб-
гъэдэкI фIыщIэ, фIыщIэгуапэ 
тхылъхэр.

ЗэIущIэм къыщеджащ ХьэIупэ 
ДжэбрэIилрэ Бицу Анатолэрэ На-
лохэ Ахьмэдхъан, Заур, Евгение 
сымэ хуатха усэхэм. Лъэпкъ узэ-
щIакIуэхэм я гъащIэ гъуэгуанэм 
кIэщIу тепсэлъыхьащ Урыху 
 къуажэм дэт курыт еджапIэ №2-м 
и гъэсэнхэу Мэкъуауэ Инал, Сын-
дыку Аскэр, Гугъуэтыж Тамерлан 
сымэ. Iуэху дахэр ягъэлъэпIащ 
уэрэджыIакIуэхэу ГъукIэ Ислъам, 
Нэдгъэгъу Альберт, «Бзабзэ» 
гупым я пшынауэ Iэпсэ Дианэ 
сымэ.

- ЦIыхум псалъэ гуапэ хужы Iэ-
жын хуейщ, ар къыщилэжьакIэ. 
Жансэхъуи, Заури, Ахьмэдхъани, 
Евгении  дэ  ди щытхъу хуеиж-
къым. Абы жаIами, ящIами, хъуэп-
сапIэу зылъэмыIэсахэми хуэны-
къуэр дэращ. Ди бзэр тхуэхъу-
мэмэ, жылагъуэр зыгъэпIейтей 
Iуэх ухэм дызэкъуэту дыхэ лIы-
фIыхьыфмэ, щIэблэм щIэныгъэ-
рэ IэщIагъэрэ еттыфмэ - мис абы 
щыгъуэм лIэщIыгъуэ къэс а цIыху 
гъуэзэджэхэм ещхь зы лъэпкъым 
къыхэкIынкIэ, езы лъэпкъым зи-
узэщIынкIэ мэхъу. «Лъэпкъыр 
къы зэрызэтедгъэнэным девгъэ-
гупсыс», - жиIэгъащ Заур. Абы и 
лъэ ныкъуэкIэ нобэ къызэIутха 
щIэныгъэ-узэщIакIуэ центрыр 
къыт хуэгупсысахэм ящыщ зы-        
щи, гъуэгу махуэ техьауэ Тхьэм 
жиIэ! - а псалъэхэмкIэ зэхуищIы-
жащ зэIущIэр Табыщ Мурат.

 
ЩХЬЭЩЭМЫЩI  Изэ.

Сурэтхэр
Битокъу Маринэ трихащ.

Налохэ я лъэпкъ унэтIакIуэхэм
я пщIэр ягъуэтыж

Дызэрыбауэ хьэуам
хуагъакIуэ

Налшык къалэ 
гъэлъэгъуэныгъэ щокIуэкI

Сурэт  гъуазджэ

УафэщI  жыжьэхэмКъэбэрдей-Балъкъэр Республикэр  илъэси  100  щрикъум  ирихьэлIэу

КЪУАЖЭ школым къы-
щIэкIахэм яхэту, Чыла-

ний еджакIуэ ягъакIуэ. 1948 
гъэм абы Налшык педин-
ститутыр къеух, уеблэмэ 
еджэным апхуэдэу фIыуэ 
ехъулIэрти, ар нэхъ пасэу 
къеух. Дипломыр къыщра-
тыжа махуэхэм щегъэжьауэ 
и къарум къихьыху ар и 
лъэпкъым хьэлэлу хуэ-
лэжьащ. Аушыджэр къуа-
жэм и курыт школым 
зэрыщыIа гъэ еджэгъуитIым 
сабийхэми, адэ-анэхэми 
фIыуэ закъригъэлъэгъуащ, 
я фIыщIэ къихьащ. 1950 - 
1958 гъэхэм ар егъэджакIуэу 
щылэжьащ щалъхуа Нартан 
къуажэм икIи IэщIагъэм 
 хигъахъуэу, зригъэузэщIу, 
цIыхухэм пщIэ зыхури-
гъэщIыфу къэгъуэгуры-
кIуащ.

Бекъаным иужькIэ журна-
листикэр IэщIагъэ зэрыхуэ-
хъуар ауэ сытми къэхъуа 
Iуэхукъым. Ар пасэу, и сту-
дентыгъуэ зэманхэм, дихьэ-
хат абы. Пединститутым 
щыщIэсами, егъэджакIуэу 
щылэжьами «Къэбэрдей 
пэж» фIэщыгъэр иIэу 
адыгэбзэкIэ къыдэкIыу 
щыта (иджы ар «Адыгэ пса-
лъэрщ») газетым жыджэру 
хуэтхэрт, и IэдакъэщIэкIхэри 
ягу ирихьырт.

1958 гъэм ар газетым и 
редакцэм ирагъэблагъэ 
икIи абы и мэкъумэш къу-
дамэм лэжьэн щыщIедзэ. 
1965 гъэм Чыланий мэкъу-
мэш хозяйствэмкIэ къуда-
мэм и унафэщIу ягъэуващ 
икIи пенсэм кIуэху а къа-
лэныр хьэлэлу игъэзэщIащ. 

ЛэжьэхункIэ Бекъаным а 
дзыхьыр игъэпэжащ. Мэкъу-
мэш IэнатIэм хуеджа IэщIа-
гъэлI фIэкIа умыщIэну, 

 гъавэ щIэнми, Iэщ гъэхъун-
ми хищIыкIырт, хозяйствэ 
куэдым я хьэсэхэм я нэхъ 
бэвылъэхэмрэ я щIыр нэхъ 
щышэджэладжэхэмрэ щы-
гъуазэт. 

Къуажэдэс лэжьакIуэжь-
хэм пщIэшхуэ яхуищIырт 
абы. ЗэфIэкI зыбгъэдэлъ 
унафэщIхэр, IэщIагъэлIхэр, 
жэмыш, Iэщыхъуэ, механи-
затор пашэхэр фIыуэ ицIы-
хурт, я гуащIэм гупсэхуу 
 тетхыхьырт. Чыланий и нэIэ 
щIэту мэкъумэш къудамэм 
щымылэжьа куэд редакцэм 
щIэсакъым а зэманым. 
Аращ лъэпкъ журналист 
куэд а IэщIагъэм хуэIэзэ 
зыщIар. Ари щIэблэр жур-
налистикэм и щэхухэм хуэ-
гъэсэным пыщIауэ газетым 
щызэфIагъэкIхэм я зы 
Iыхьэт - лэжьакIуэщIэр нэ-
хъыжь нэхъ IэкIуэлъакIуэ-
хэм гъукIэгъэсэну хуагъа-
кIуэрт.

Журналистикэм и жанр 
псоми хуэIэкIуэлъакIуэт Бе-
къаныр, ауэ псом хуэмыдэ-
жу хуэIэзэт очерк тхыным. 
ЦIыхур зыгъэдахэ, зыгъэин, 
лъэныкъуэ куэдкIэ къозы-
гъэцIыху тхыгъэшхуэхэр 
республимкэм и мэкъумэш 
IэнатIэм щыпэрытхэм ятриу-
хуэрт абы. А псом къа-
дэкIуэу, и тхылъхэри 
купщIафIэ зэрыхъуным 
елэжьащ ар икIи фIы дыдэу 
къехъулIащ а Iуэхури. Абы и 
щыхьэтщ къыдигъэкIа и 
тхылъхэр - «ЩIалэгъуэ 
хьэлъэ», «КъэгъэшыпIэм и 
деж» повестхэр, и очеркхэр 
щызэхуэхьэса «Вабдзэ Iума-
хуэ» жыхуиIэхэр. Бзэ дахэкIэ 
тхащ, сюжет гъэщIэгъуэни 
яIэщ абыхэми.

И хьэл-щэным и гугъу 
пщIымэ, Бекъаныр цIыху-

гъэшхуэрэ шыIэныгъэш хуэ-
рэ зыхэлъ, хабзэ дахэ 
къызыдекIуэкI гупылIт, зи 
нэмысыр зыIыгъыж, зи 
щхьэмрэ зи цIэмрэ пщIэ 
хуэзыщIыж цIыху щыпкъэт, 
зэпIэзэрытт. Абы лэжьыгъэу 
кърихьэлIар къэлъытэ-
гъуейщ. Лъэпкъ газетым и 
зы къыдэкIыгъуи дунейм 
къытехьакъым Бекъан 
Чыланий и Iэдакъэ къы-
щIэкIа тхыгъэ - ар инми 
цIыкIуми - темыту. 

Лъэпкъ журналистикэм 
зегъэужьыным хуищIа 
хэлъхьэныгъэр и Iуэху-
щIафэу щытам и пщалъэ 
нэхъыщхьэщ. 

- Ди лъэбакъуэ нэхъ узы-
щыг уфIык I  хъунухэм 
ящыщщ адыгэ лъахэхэм 
къыщыдэкI лъэпкъ газетхэр 
тхыгъэхэмкIэ дызэхъуажэу 
1974 гъэм едгъэжьауэ зэры-
щытар, - игу къигъэкIыжырт 
Чыланий, газетым и ехъулIэ-
ныгъэхэм щытепсэлъыхькIэ. 
- «Ленин нур», «Социалис-
тическэ Адыгей» газетхэм 
едгъэхьу щIэддзащ респуб-
ликэм и мэкъумэш хозяйст-
вэм и зыужьыкIэм, и 
лэжьакIуэ, колхоз пашэхэм 
ятеухуа тхыгъэхэр, на-
пэкIуэцIхэр. Апхуэдэ тхыгъэ 
дыдэхэр дэри къытхуагъэ-
хьырти, «Ленин гъуэгум» 
къытеддзэрт. Псом хуэмыдэу 
нэхъ гулъытэ хуэтщIырт 
 мэкъумэшыщIэхэм я зэхьэ-
зэхуэм, я лэжьэкIэ пэрытым. 
ДызэгурыIуэу фIыуэ дызэ-
дэлэжьащ «Социалисти-
ческэ Адыгейм» щыщ 
Пэнэф Сэфар, БрантIы 
 Къазбэч, «Ленин нурым» - 
Даур Жэхьфар сымэ. Ди 
мэкъумэ шыщIэ пашэхэм я 
зэхьэзэхуэ къызэдгъэпэ-
щащ, ахэр зэрыдгъэцIы-
хуащ, хьэщIапIэ зэхуэд-
гъэкIуащ. Псалъэм папщIэ, 
Бахъсэн районым щыIэ 
«Красный Кавказ» колхозым 
и бригадир пашэ Шакъ 
Мыхьмуд, Адыгейм и 
Щоджэн районым партым и 
XXII съездым и цIэр зезыхьэу 
щыIэ колхозым и бригадир 
Даур Анзор сымэ, а хозяй-
ствэхэм я унафэщIхэр зэIуд-
гъэщIащ. Апхуэдэ зэпы-
щIэныгъэхэр Къэрэшей-
Шэрджэсым и лэжьакIуэ па-
шэхэми яхудиIащ. ЖыпIэ 
хъунущ адыгэбзэкIэ къыдэкI 
газетхэр а зэманым а Iуэху-
фIым зэкъуигъэувауэ. Ди 
жагъуэ зэрыхъущи, апхуэдэ 
зэпыщIэныгъэр пIалъэкIэ 
зэпыуауэ щытащ, иужькIэ 
ар къыдэзыхыжахэм, адэкIи 
къыпызыщэхэм фIыщIэ лей 
яхуэфащэщ.

Иужьрей илъэсхэм зэгъу-
сэу къыдэкIа газетхэм 
хузэфIэкI хилъхьащ Бекъан 
Чыланий. Абы игъэхьэзы-
ращ Социалист Лэжьыгъэм 
и ЛIыхъужьу Къэбэрдей- 
Балъкъэрым исхэм ятеухуа-
уэ очеркхэр, хозяйствэ, 
лэжьакIуэ пашэхэм ятеухуа 
тхыгъэхэр.

И гуащIэ хьэлэлым хуэфа-
щэ пщIэи къыпэкIуащ. 1962, 
1978 гъэхэм КъБАССР-м и 
Совет Нэхъыщхьэм и Пре-
зидиумым и ЩIыхь тхылъхэр, 
1971 гъэм «ЩIыхьым и Да-
мыгъэ» орденыр къратащ. 
Журна листикэм щиIэ 
фIыщIэм и щыхьэту, 1983 
гъэм «КъБАССР-м щэнхаб-
зэмкIэ щIыхь зиIэ и 
лэжьакIуэ» цIэ лъапIэр къы-
фIащащ, илъэсиплI дэкIри, 
КПСС-м и ЦК-м, СССР-м и 
Министрхэм я Советым, 
ВЦСПС-м, ВЛКСМ-м и  ЦК-м 
я ЩIыхь тхылъыр къы-
хуагъэфэщащ.

ЦIыху гуапэу, нэхъы-
жьыфIу дунейм тета, лъэужь 
дахэ къэзыгъэна Бекъан 
Чыланий Машэ и къуэр 2016 
гъэм мэкъуауэгъуэм и 18-м 
дунейм ехыжащ, ауэ ар 
нобэми IэфIу дигу илъщ 
зыдэлэжьахэм, гуапэу ягу 
къагъэкIыж зыцIыхуу щыта-
хэм.

Бекъан Чыланий адыгэ 
журналистхэм я нэхъыжь 
дыдэхэм ящыщ къудей-
къым - ар журналист нэхъ 
IэкIуэлъакIуэ дыдэхэми 
ящыщщ. Сэ Чыланий 
сыдэлэжьащ и унафэм 
сыщIэтуи, си унафэ 
щIэтуи. А зэманым сэ абы 
дэслъэгъуа псом я щхьэу 
къыхэзгъэщыну сыхуейщ 
абы лэжьыгъэм хуиIэ 
гумызагъэр, жэуаплыны-
гъэр. Зыпэрыт Iуэхур япэ 
иригъэщу апхуэдэщ.

АБЫ и закъуэкъым. Чыла-
ний газетым къызэ ры-

кIуэрэ и къалэмыпэр нэхъ 
зыхуэгъэзар мэкъумэшыр-
щи, ар абы тотхыхь, а 
Iуэхум  хуеджам ещхьу 
фIыуэ хищIыкIыу. Псэ-
лъэгъу  хуэхъу IэщIагъэлIхэм 

Нартан (Къылышбийхьэблэ) къуажэм цIыху щэджа-
щэу куэд къыдэкIащ. Абыхэм дэ дрогушхуэ, тхыгъэ 
щхьэхуэ зыхуэмыфащи яхэткъым. Дэтхэнэ зы жылэм 
и дежкIи щIыхьышхуэкъэ ПащIэ Бэчмырзэрэ ТIы-
хъужь Алийрэ хуэдэ къыдэкIыну?! ПщIэ зиIэ нэ-
хъыжьхэм ядэплъейуэрэ, къыдэкIуэтей щIэблэр 
къэралыр зэрыгушхуэ мэхъу. Апхуэдэ щапхъэ да-
хэхэм къыщIэтэджащ зи гугъу фхуэтщIыну Бекъан 
Чыланий Машэ и къуэр.

ЖУРНАЛИСТ гъуэзэджэу щыта, гу щабэ, псэ хьэлэл 
зиIа, цIыкIуми инми, жьыми щIэми екIуу къадэ-

гъуэгурыкIуа - апхуэдэ псалъэ гуапэ куэд хуэфащэщ 
а нэхъыжьыфIым. Бекъаным и сабиигъуэр тынша-
къым. Ар ящыщщ Налшык къалэм фашистхэм я 
танкхэр къыдамыгъэхьэн щхьэкIэ Щхьэлыкъуэ псым 
къыщыщIэдзауэ Налшыкыпс нэсу кIэнауэ къэзытIахэм. 
ЩIалэ цIыкIум и жыджэрагъым колхоз унафэщIым гу 
лъетэ икIи унафэ къыхуещI 10-нэ бригадэм учётчикыу 
кIуэну. Апхуэдэу, зыри зыхимыщIыкI лэжьыгъэм пасэу 
пэрыувэн хуей мэхъу Чыланий. 

- А зэманыр сигу къэкIыжмэ, си щхьэфэцым зеIэт, 
- жиIэжу щытащ Бекъаным. - Пшапэр зэхэуэмэ, мэз 
лъапэм дыщыплъырыну дыкIуэн, пщэдджыжьым 
цIыхухэр зэщIэдгъэуIуэу IэнатIэхэм едгъэувэлIэн, ма-
хуэ къэс трудодену кърахьэлIэнур зыхуэдизыр яжетIэн 
хуейт. Ар зэрымыIэтыгъуафIэр пщIэуэ, апхуэдэ хьэлъэ 
ятеплъхьэныр къалэн тынштэкъым.

Зауэ нэужьри нэхъ тыншакъым. Фашистхэм зэтра-
къутахэр зэфIэзыгъэувэжахэм яхэтащ Чыланий. Абы 
къищынэмыщIауэ, щIэблэр езыгъэджэн ямыIэжу, ира-
гъэджэн хуейхэри школхэм екIуэлIэну апхуэдэ Iэмал 
ямыIэу щытащ а зэманыр. ЕпщIанэ класс къэзыуха-
хэр зыпэрыт IэнатIэхэм къыIуашурэ егъэджакIуэхэр ща-
гъэхьэзыр институтым щIагъэтIысхьэрт. Бекъаныр абы-
хэм яхэхуащ. ИлъэситхукIэ ирагъэщIэн хуеяхэр илъэ-
ситIым хэкъузауэ ирагъэджри, Чыланий зыхэса гупым 
1948 гъэм ар къаух. Бекъаныр фIы дыдэу еджати, Со-
вет районым щыIэ Аушыджэр къуажэм лэжьакIуэ ягъа-
кIуэ. Абы дэт школым а зэманым зы егъэджакIуи 
щыIэтэкъым и IэщIагъэм хуеджауэ икIи гурыIуэгъуэщ 
Бекъаным жэуаплыныгъэшхуэ и пщэ къызэрыдэхуар. 
Адыгэбзэмрэ литературэмрэ дахэ-дахэу зрамыгъэджа-
хэм ахэр тэмэму ебгъэщIэжыныр мытыншми, Чыланий 
хьэлэлу, и къару емыблэжу пэрытащ а IэнатIэм. 

Нартан дэт курыт еджапIэм игъэзэжа нэужь, Бекъа-
ным и зэфIэкIым нэхъри хигъахъуэу щIидзащ икIи ща-
пхъэу къахьхэм ящыщ хъуащ. Ар щытащ егъэ-
джакIуэхэм я комсомол зэгухьэныгъэм и секретару, 
еджакIуэхэм я комсомол организацэми и нэIэ тетащ. 
ЩIэблэр егъэджэным къыдэкIуэу, абыхэм гъэсэныгъэ 
дахэ яхэлъхьэнми егугъурт Бекъаныр. 1955 - 1957 
гъэхэм ар яхэтащ Акмолинскэ областым кIуауэ щыта 
щIалэгъуалэ гупым, къэралым илъэс куэдкIэ къимы-
гъэсэбэпа щIыхэр гъавэ щIапIэ зыщIахэм. Япэ илъэсым 
Чыланийрэ нэгъуэщI егъэджакIуиплIымрэ ВЛКСМ-м и 
ЦК-м и дамыгъэхэмрэ медалхэмрэ къыхуагъэфэщауэ 
щытащ.

Бекъаным Нартан курыт школым къыщигъэзэжа зэ-
маныр игу къегъэкIыж абы щыгъуэ 8-нэ классым щIэ-
са, иужькIэ ди республикэм цIэрыIуэ щыхъуа журна-
лист Мэрем Задин: «Дэ нэхърэ куэдкIэ мынэхъыжьу, 
и щхьэцыр вындым хуэдэу фIыцIэрэ Iуву, дахэу дэжье-
яуэ щIалэ нащхъуэ мыцIыкIу-мыин егъэджакIуэу къыт-
хуагъэкIуат. ЩыпсалъэкIэ и макъым зримыгъэIэту, 
жиIэм купщIэ хэлъу, гум дыхьэу, екIуу хуэпауэ, сытым 
дежи и нэгур зэлъыIухарэ нэщхъыфIэу апхуэдэт ар. 
Си мызакъуэу, школым щIэс псоми занщIэу гу лъатащ 
абы и Iущагъым, и дерсхэр Iэзэу, гурыIуэгъуэу зэри-
тым. Псом хуэмыдэжу Бекъаныр ПащIэ Бэчмырзэрэ 
ЩоджэнцIыкIу Алийрэ щатепсэлъыхькIэ, и усэхэм къы-
щеджэкIэ еджакIуэхэр я тхьэкIумэ тегъэхуауэ дедаIуэрт. 
Чыланий егъэджакIуэ къудейтэкъым, атIэ абы и ста-
тьяхэр, очеркхэр, фельетонхэр «Къэбэрдей пэж», «Со-
ветская молодёжь» газетхэм, «Iуащхьэмахуэ» журна-
лым щIэх-щIэхыурэ къытехуэрт». 

Бекъаныр журналистикэм щыхыхьа зэманыр сэри 
фIыуэ сощIэж. «Къэбэрдей пэж» газетым абы и тхы-
гъэ, очерк купщIафIэхэр, мэкъумэшыщIэхэм, 
жэмышхэм, Iэщыхъуэхэм, бригадирхэм, пщафIэхэм, 
ятеухуахэр щIэх-щIэхыурэ къытехуэрт. 

Чыланий езэш жыхуэпIэр ищIэртэкъым, гъэмахуэ 
 хъуамэ, колхозхэтхэм ящIыгъуу губгъуэм итт, махуэр 
уэлбанэми, дыгъэ жьэражьэр уэгум итми емылъыта-
уэ. Къущхьэхъу куэдрэ кIуэрт, Iэщыхъуэхэм я лэжьэкIэр, 
я псэукIэр зригъэщIэну, ахэр зыхуэныкъуэхэр къигъэ-
лъагъуэрти, ар зи къалэнхэм икIэщIыпIэкIэ а Iуэхум 
унафэ тращIыхьырт - апхуэдэ щIыкIэкIи лэжьакIуэ 
къызэрыгуэкIхэм ядэIэпыкъурт. 

Чыланий газетым и редколлегием илъэс куэдкIэ хэ-
тащ, тхыгъэхэр егъэфIэкIуэным, журналист ныб-
жьыщIэхэр я IэщIагъэм хуэгъэсэным и гуащIэ хилъхьэу. 
Илъэс 50-м нэскIэ Бекъаныр Урысейм и Журналист-
хэм я зэгухьэныгъэм хэтащ. И лэжьыгъэфIхэм къа-
пэкIуэу къэрал дамыгъэ лъапIэхэри къыхуагъэфэщащ.

 Лъэпкъ журналистикэм хьэлэлу илъэс куэдкIэ 
хуэлэжьа нэхъыжьыфI Бекъан Чыланий и IуэхущIафэ 
дахэхэр ящыгъупщэркъым ар зыдэлэжьахэми къыща-
лъхуа Нартан къуажэм дэсхэми.

ПЩЫБИЙ СулътIан,
УФ-м и Журналистхэмрэ

ТхакIуэхэмрэ я зэгухьэныгъэхэм хэт.

Журналист IэщIагъэр нэхъ гугъухэм 
ящыщщ, ауэ зэ узэщIиубыдамэ, уи-
утIыпщыжыркъым. Дэ тхуэдэхэр пенсэ 
щыкIуэкIэ гугъу дыдехьыркъым тхылъ-
хэр зэгъэпэщыным - псори зы щIыпIэ-
щIыпIитIым щызэфIокI. Абы сегупсы-
сащ Бекъан Чыланий теухуа мы тхыгъэ 
цIыкIур згъэхьэзырыну сыщытIысым. 
ЕгъэджакIуэу зэрылэжьа илъэс зыбжа-
нэр хэбгъэкIмэ, абы и гъащIэ псор ди 
газетым и редакцэм щихьащ. 

ЧЫЛАНИЙ сэ пасэу къэсцIыхуащ: шко-
лым сыщыщIэсам и тхыгъэхэмкIэ, ра-

диом сыщыщылэжьам - IуэхукIэ. ИужькIэ 
зэлэжьэгъу дыхъуащ.

Зэуэ жысIэнщи, Чыланий и унафэм 
щIэту улэжьэну тынштэкъым - зэи ущи-
гъэсынутэкъым Iуэхуншэу. Ауэ ар икIи 
фIыт - «зыщIрегъэх» къыпхужаIэным уни-
гъэсынутэкъым. Мэкъумэш къудамэм и 
унафэщIыр сыт щыгъуи щыгъуазэт дэт-
хэнэ колхозми совхозми я Iуэху зыIутым. 
Къуажэм сыщигъакIуэкIи къызжиIэрт нэхъ 
зытезгъэщIэн хуейр. Езыр хуабжьу гуа-
щIафIэти, бгъэщIэхъуну напэм къезэгъыр-
тэкъым. Псом хуэмыдэу фIэфIт лэжьакIуэ 
гуащIафIэхэм ятетхыхьын. Чыланий очерк 
зытримытхыхьа жэмыш, механизатор 
цIэрыIуэ къэгъуэтыгъуейщ.

Мыбдеж къыщыхэзгъэщынщ мы Iуэхум 
егъэлеиныгъэ гуэри зэрыхэлъар. Хэтыт 
щIэхъуэпсыр жэмышу жэщми махуэми 
фермэм тесыну е Iэхъуэу губгъуэм иты-
ну? АрщхьэкIэ, зэманыр апхуэдэти, ахэрат 
газет лэжьакIуэхэм ягъафIэр. ИужькIэ 
тлъагъужырт зытетхыхьа цIыхур, абы и 
Iыхьлыхэр, ныбжьэгъу-жэрэгъухэр хуабжьу 
зэрыгуфIэр, зэрыгушхуэр. Абы и лъэны-
къуэкIэ Чыланий псапэ куэд къихьауэ 
жыпIэ хъунущ. ЗэрыгурыIуэгъуэщи, сэри 
сыдэплъеят абы и щапхъэм.

АрщхьэкIэ очерк къудейхэмкIэ, дауи, ди 
лэжьыгъэр зэфIэха хъуртэкъым. Дэ 
къэтIэтырт мэкъумэш IэнатIэм зе-
гъэужьыным ехьэлIауэ зэфIэгъэкIын хуей 

Iуэхухэр. Хэбгъэзыхьмэ, абыхэм япкъ ит-
кIэ КПСС-м и Къэбэрдей-Балъкъэр об-
комым унафэ пыухыкIахэр къищтэрт. 
Къыхэзгъэщыну сыхуейщ Бекъаным и 
 зэманым ди газетым и мэкъумэш къуда-
мэм, зэрыжаIэщи, и хьэмтетыгъуэу 
зэрыщытар. Абы хуэдэу фIыуэ икIи 
сэбэпышхуэ хъууэ а къудамэр лэжьакъым 
нэхъапэкIи иужькIи.

Ди нэхъыжьыфIым и гугъу щысщIкIэ, 
жызмыIэу хъунукъым «Ленин гъуэгу» га-
зетым и лэжьакIуэхэр нэхъ дызэкъуэту, 
унагъуэкIэ дызэкIэлъыкIуэу зэрыщытар. 
ТщIэрт Чыланий и щхьэгъусэр зэрысыма-
джэр, унагъуэ Iуэхухэри зэфIигъэкIын  хуей 
зэрыхъур. Ауэ зыми зэхихакъым ар 
тхьэусыхэу. Хэбгъэзыхьмэ, гупылI жы-
хуаIэм хуэдэу къэгъуэгурыкIуэрт, и 
лэжьакIуэ дэтхэнэми Iуэху гуэр къылъы-
къуэкIамэ, ар зэфIахын папщIэ Чыланий 
щIэгъэкъуэни чэнджэщэгъуи къащIырт.

Езыми гушыIэ хэзагъэрт. Дэ, нэ-
хъыжьхэм, иджыри къэс хъыбар цIыкIухэр 
мыпхуэдэу къыдогъажьэ, «Чыланий мыр 
къыщыщIат, мыпхуэдэу ищIат» жытIэу.

КIыхь зезгъэщIынкъым, ауэ иджыпсту 
япэу сигу къэкIыжар фхуэсIуэтэжынщ. Зэ-
гуэр Чыланийрэ сэрэ шахмат дыджэгурт 
(редакцэм щылажьэхэр я къалэным 
къыщыдэхуэм деж а джэгукIэр зыхалъхьэ 
щыIэтэкъым). Си ныкъуэкъуэгъум и Iуэхур 
щIагъуэтэкъыми, къыспеубыд: «МобыкIэ 
кIуэ!». «Сыт щхьэкIэ? - согъэщIагъуэ, - сэ 
фигурэм сеIусакъым». «УемыIусами, 
уеплъащ!» - къызитыжащ жэуап. ИужькIэ 
ар редакцэ щIалэхэм гушыIэу къахуэнауэ 
щытащ.

Ди нэхъыжьыфI Бекъан Чыланий жур-
налист куэд, сэри сахэту, езым и IэщIа-
гъэ хьэлэмэтым дыхуигъэсащ. ЖыIэн 
 хуейщ абы лъэпкъ журналистикэм 
 зиужьыным къыпхуэмылъытэн хуэдиз 
хэлъхьэныгъэ хуищIауэ. 

ШАЛ Мухьэмэд,
КъБР-м щIыхь зиIэ и журналист.

яфIэгъэщIэгъуэнщ ар 
мэкъу мэш щIэным, Iэщ 
гъэхъу ным я щэху куэдым 
зэрыщыгъуазэр.

Чыланий и тхыгъэхэм 
пщIэ щIагъуэтым нэгъуэщI 
зы щхьэусыгъуи иIэщ. Си 
фIэщ хъуркъым мэкъу-
мэшым епхауэ абы фIыуэ 
имыцIыху унафэщI, IэщIа-
гъэлI, хэбгъэзыхьмэ, лэ-
жьакIуэжь республикэм 
 исауэ. Ущыхуей дакъикъэм 
къыбжиIэфынут дэтхэнэ 
 хозяйствэм сыт и Iуэху-
щIафэми, и Iуэху фIымэ - 
зи фIыщIэр, къыкIэрыхумэ 
- зи лажьэр. 

А псом къыдэкIуэу, Бе-
къан Чыланий журналист 
IэщIагъэр къыхэзыха ныб-
жьыщIэ куэдым чэнджэщ 
щхьэпэкIэ, псалъэ дахэкIэ 
защIигъэкъуащ. Iуэхум три-

гъэгушхуащ, IэщIагъэм 
жэуаплыныгъэ хуаIэу игъэ-
сащ. Ауэ зыхуигъэсар абы 
и закъуэкъым.

Дэ газетым дыщыкIуа зэ-
маным редакцэм щы-
лэжьащ адыгэлI гупышхуэ, 
хабзэ, нэмыс дахэ яхэлъу, 
къахыхьэ щIэблэр адыгэ 
хабзэм щIапIыкIыу. Нобэ я 
цIэ щIэблэм ямыщIэнкIэ 
мэхъу. Чыланий, абы щIы-
гъуу а лъэхъэнэм журна-
лист Iуэху зезыхьэхэу Апажэ 
Назир, Шырыт Хьэтызэ, 
Журт Тыгъуэн, Теувэжы-
къуэ Анатолэ, Сэбаншы 
Мэстафэ, Джаурджий Iэби-
сал, Къэрмокъуэ Мухьэмэд, 
Мырзэкъан Суфян, адрей 
нэхъыжьхэми щIэблэр 
тхэкIэми цIыху хыхьэкIэ 
къыхэкIыжыкIэми хуау-
щийрт. Абы къыхэкIыу псо-
ми ящIэрт «Адыгэ псалъэ» 
газетым щызекIуэ хабзэм и 
лъагагъыр здынэсыр.

МЭЗЫХЬЭ Борис,
КъБР-м и Журналист-

хэм я союзым и унафэщI. 
2003 гъэ

ЩIыхь  лъагэм
и  дамыгъэ

ЩIэблэм я
гъэсакIуэ

Лъэпкъ журналистикэм
хэлъхьэныгъэшхуэ хуэзыщIа

Бекъан Чыланий Машэ и къуэр Нартан (Къылышбий-
хьэблэ) къуажэм 1926 гъэм мэкъуауэгъуэм и 5-м къы-
щалъхуащ. И къэжэпхъыгъуэр Хэку зауэшхуэм и зэма-
ным ирихьэлIэри, и ныбжьым ит нэгъуэщI куэдми 
хуэдэу, а лъэхъэнэ хьэлъэр игъэващ: фашистхэм я 
танкхэр щIыналъэм кърамыгъэхьэн папщIэ щIыр  къуэм 
хуэдэу дэзытIыкIахэм, я къарум дэмыхуэн лэжьыгъэхэм 
зрапщыту колхоз губгъуэхэм итахэм яхэтащ, бийм зэ-
трикъута цIыхубэ хозяйствэр зэфIэгъэувэжыным и 
 гуащIэ хилъхьащ.

Бекъан Чыланий Машэ и къуэм и лъэужь дахэр 95

«Ленин гъуэгу» газетым и япэ номерыр къызэрыдэкIрэ 
илъэс 50 зэрырикъур ягъэлъапIэ. 1974 гъэ «Адыгэ псалъэ» газетыр илъэс 80 щрикъум. 2004 гъэ

Зэкъуажэгъухэу «Ленин гъуэгум» и редактор нэ-
хъыщхьэм и къуэдзэ Бекъул Токъанрэ газетым и мэкъу-
мэш къудамэм и унафэщI Бекъан Чыланийрэ. 1982 гъэ

Къэбэрдей-Балъкъэр, Адыгэ, Къэрэшей-Шэрджэс республикэхэм 
адыгэбзэкIэ къыщыдэкI газетхэм я зи чэзу номер зэхэтым 
щытепсэлъыхьа зэIущIэм. Налшык къалэ, 1989 гъэЧыланий. 1986 гъэ

эко номикэмкIэ - 42-57-59; щэнхабзэмкIэ -  42-75-36; 
хабзэхъумэ IуэхущIапIэ хэм ядэлэжьэнымкIэ - 
 42-60-53; узыншагъэр хъумэнымрэ экологиемкIэ - 
 42-22-89; егъэ джэ ны гъэмрэ щIэныгъэмкIэ -  40-15-31; 
хъыбарыщIэхэмкIэ - 42-22-88; зэдзэ кIакIуэхэм - 
42-21-88; корректорхэм - 42-60-27; ЭВМ-м и опера-
торхэм - 42-22-84; компьютер IэнатIэм - 42-26-41; 
сурэттехым - 42-75-78 

ГукъэкIыжхэр

КъБР-м  щыIэ
МВД-м  къет

1995 гъэм мазаем (февралым) и       
22-м Мэшыкъуэ Iэмырхъан и уна-
гъуэм зэтIолъхуэныкъуэу щIалитI 
къи хъуащ. Абы щыгъуэм хэт ищIэнт а 
тIум топджэгу цIэ рыIуэхэр къахэкIы-
ну?!

ИСЛЪАМРЭ Хьэчимрэ зэгъусэу фут-
болым зыщыхуагъэсэн щIадзащ Нал-
шык  къалэ. Нэрылъагъут абыхэм 
зэфIэкI хъар зынэ зэрабгъэдэлъыр 
икIи гъуащхьауэ Мэ шыкъуэ зэ къуэш-
хэм я хьэрхуэрэгъухэр ягъэ гулэз зэ-
пытт. Балигъ хъури, абыхэм я гъуэгур 
зэбгрыкIащ.

Нэхъ пасэу зи цIэр Iуар Ислъамщ. 
2013 гъэм фокIадэм (сентябрым) и 5-м 
Урысей Федерацэм футболымкIэ и 
япэ диви зионым щекIуэкI зэхьэзэхуэм 
ар Влади кавказ и «Спартак» стади-
оным къыщи хьащ щIыпIэ «Алания»-м 
и фащэр щыгъыу. Абы щыгъуэм къа-
хуеблэгъа Саранск и «Мордовия»-р хэ-
гъэрейхэм хагъэщIащ ди лъахэгъу 
щIалэм зыкъомкIэ и фIыгъэкIэ.

Осетие Ищхъэрэ - Аланием и футбол 
 ко мандэ нэхъыщхьэм а лъэхъэнэм 
Мэшыкъуэ Ислъам зэрыхэтар зы 
илъэсщ. ЗэIущIэ пщыкIузым зэ къы-
щыхэжаныкIауэ, къыкIэ лъы кIуэ гъэм 
ар Хабаровск и «СКА-Энер гия»-м хы-
хьащ. АрщхьэкIэ абыи зыщи Iэ жьа-
къым - 2015 гъэм ирагъэблэгъащ 
 Кур жым (Грузием) и чемпион Гори къа-
лэм и «Дила» командэм.

Ислъам а щIыпIэм хэпщIыкIыу зы-
щиу жьащ. ЖыпIэну ирикъунщ «Ди-
ла»-м дэ щIы гъуу ар Европэм и Чем-
пионхэм я лигэм зэрыхэтар. Куржым 
зэIущIэ 20 щригъэ кIуэ кIарэ я хьэрхуэ-
рэ гъухэм топи 5 яху дигъэкIауэ абы Уры-

Сом мин 215-рэ
фIадыгъуащ 

2021 гъэм накъыгъэм и 28-м           
Урысей МВД-м и  «Бахъсэн» къуда-
мэм зыхуигъэзащ мы щIыпIэм 
щыпсэу, илъэс 38-рэ зи ныбжь 
цIыхубзым. Абы зэрыжиIамкIэ, и 
унэ щхьэгъубжэр Iухауэ, сом мин 
215-рэ щIадыгъукIауэ ар къри-
хьэлIэжащ. 

КЪУДАМЭМ уголовнэ къэлъы-
хъуэныгъэмкIэ и лэ жьакIуэхэм 
 полицэм и участковэ уполномочен-
нэхэр ящIыгъуу зэхагъэкIащ ар 
зыщIэфынкIэ хъунур. Къы зэ ры -  
щIэ кIамкIэ, нэхъапэми суд зытра-
щIыхьа, унагъуэм и цIы хугъэщ 
 къэ  зыщтар. 

Шэч зыхуащIам зиумысыжащ, 
уголовнэ Iуэху къаIэтащ. 

Сом мин 27-м щIигъу
и уасэ тутын 

КъБР-м щыIэ МВД-м зэхэ-
гъэкIын щаухащ хабзэм 
 къе  мызэгъыу тутынхэкI куэд щэ-
ныр къызэзыгъэпэща, Ставро-         
поль щыпсэу цIыхубзым теухуа 
уголовнэ Iуэ хур. 

НЭХЪАПЭКIЭ полицэм и лэ-
жьакIуэхэм Къэбэрдей- Балъ къэ-
рым и Дзэлыкъуэ щIыналъэм фур-
гоныр къыщапщы тэм къагъуэтащ 
мар кировкэхэр зытемылъ, хамэ 
къэрал къыщыщIагъэкIа тутын 
 пачкэ мин 27,5-рэ. 

Рулым дэс, илъэс 34-рэ зи ныбжь 
шофёрым зэрыжиIамкIэ, хьэлъэр 
ишэрт, ауэ ар зейм щыгъуазэтэ-
къым. 

Iуэхур щызэхагъэкIым къызэра-
хутамкIэ, тутыныр къригъэшат 
илъэс 35-рэ зи ныбжь ставро-
польдэс цIыхубзым. Имы цIыху 
гуэрым и деж сом мин 900-м  
 щIи гъу кIэ къыщищэхуауэ ищэжын 
мурад иIэу арат. 

ЦIыхубзым теухуа уголовнэ Iуэху 
къаIэтащ, УФ-м и Уголовнэ  ко-
дексым  и 171.1 статьям и 6 «б» 
Iыхьэм ипкъ  иткIэ. Iуэхур судым ира-
гъэхьащ.  

УАРДЭ  Жантинэ.

Илъэс 20-м нэблэгъащ гукъинэ 
сщыхъуауэ фхуэсIуэтэж мы Iуэху-
гъуэр къызэрыхъу лъандэрэ, атIэми 
псори си нэгу щыщIэкIар дыгъуасэ 
хуэдэщ…

2001 ГЪЭМ и дыгъэгъазэ мазэт. Ду-
нейр уэсым щIигъэнати, ихъуреягъкIэ 
хужьыгъэт. А махуэм Налшык къэ-
лъатэрт щIэныгъэ лэжьакIуэ цIэрыIуэ, 
«Урысейм и философ нэхъыфIи 100» 
щIэнгъуазэм зи цIэр иратха, ди деж- 
кIэ нэхъыщхьэрати, Лъостэн Володя            
и щIалэгъуэм гу зыхуищIауэ, абы и япэ 
щхьэгъусэу щыта Добрынинэ Вален-
тинэ. А бзылъхугъэ щыпкъэр зэ дгъэ-
цIыхуауэ щытащ Лъостэным и 
 гъа  щIэмрэ и лэжьыгъэмрэ нэхъ куууэ 
щыдджыжа, абы теухуа куэд къы-
щыдугъуея лъэхъэнэм.

«Сэ къэкIуэну зэманым сыщыщщ» 
зы фIэтща, Лъостэным теухуауэ а 
бжьыхьэм дунейм къытехьауэ щыта 
тхылъыр Iэрыдгъэхьат Добрынинэм. 
ИужькIэ абы телефонкIэ къыджиIат 
тхыгъэр гъэхьэзыра зэрыхъуар и гум 
зэрыдыхьар икIи Владимир щалъхуа 
щIыналъэм лэжьыгъэ IуэхукIэ мы гу-
вэу къызэрыкIуэнур: и гъэсэнхэм 
ящыщ зым и диссертацэр Налшык 
щып хигъэкIынути, абы зыкъригъэ хьэ-
лIэну и мурадт Валентинэ. 

Уэсымрэ борэнымрэ я зэранкIэ 
 Налшык къыщымытIысыфу, Добрыни-
нэр зэрыс кхъухьлъатэр Минводы 
 щетIысэхат. Абы хьэщIэм щыIущIэри, 
Налшык къигъэсыжащ диссертан-
тым. Сыхьэт зытIущ нэхъ дэмыкIыу, 
Доб рынинэмрэ дэрэ дызэхуэзащ икIи 
Лъостэным и къуажэ АушыджэркIэ 
дунэтIащ, абы и кхъащхьэр зэдгъэ-
лъагъуну. Валентинэ IэщIэлът хризан-
темэ удз гъэгъа Iэрамэ. Абы и дежкIэ 
абыхэм мыхьэнэ хэха яIэт: абыхэм 
нобэ зэпащIэжырт бзылъхугъэм и блэ-
кIамрэ и нобэмрэ… 

Добрынинэ Валярэ Лъостэн Воло-
дярэ зэщхьэгъусэ хъуащ 1952 гъэм ды-
гъэгъазэм и 13-м. Абы щыгъуэ ахэр 
МКъУ-м и философие факультетым и 
3-нэ курсым и студентхэт. КIыхьтэ-
къым а ныбжьыщIитIым я унагъуэ 
насыпыр. Илъэси 7-кIэ зэдэпсэуауэ, 
ахэр зэбгъэдэкIыжащ, гъащIэми 
щхьэж и лъагъуэ адэкIэ щыпхишы-
жащ. ГурыщIэ лъэщым, иным зы            
ищIауэ щыта ныбжьыщIитIыр нобэкIэ 
мыхьэнэшхуэ зимыIэу къыпщыхъу 
щхьэусыгъуэхэм зырыз ящIыжауэ 
 щытащ. Куэд мэхъу ахэр: зэтемыхуэ 
хьэл-щэнхэри, зыщыщ лъэпкъхэм я 
 хабзэ зэпэщIэувэхэри, нэгъуэщIхэри. 

ЗэрышагъащIэхэм хьэгъуэлIыгъуэ 
гуэ ри ящIыну я мурадакъым, арщ хьэ-
кIэ Владимир и анэ Дахэужьэ три-
гъэчыныхьри, абыхэм траухуат а ма-
хуэр ягъэлъэпIэну. Валентинэ и адэ-

Удз гъэгъа Iэрамэ
анэм я фэтэрым щызэхуэсат ныбжьы-
щIитIым я ныбжьэгъухэр, Iыхьлыхэр, 
благъэхэр. Псори хьэзыр хуэдэт Iуэ-
хур ублэным. Абдежым зыгуэрым гу 
лъитащ нысащIэм удз гъэгъа Iэрамэ 
зэрыIэщIэмылъым. «Ар дауэ? Удз 
 гъэгъа зымыIыгъ нысащIэ щыIэ?» - 
хъы джэбзхэм языхэзым и псалъэхэр 
зэрызэхихыу, Владимир, бэлъто тIэ-
кIури зытримыдзэу, щIэжащ, хьэ-
гъуэлIыгъуэ нэсыр зыхуэчэм дамы-
гъэм и лъыхъуакIуэ. Дунейр уает, уэ-
сыр Iуву телът - удз гъэгъа зыщэхэри 
пщы хьэщхьэм дэнэ къипхыжынт. Iэ-
гъуэблагъэр къызэхижыхьащ Вла-
димир икIи, сыхьэтитI хуэдэ дэкIауэ, 
 хри зантемэ гъэгъа Iэрамэ иIыгъыу 
 фIы уэ илъагъум и пащхьэ къихутэ-
жащ… 

Валентинэ и нэгум IупщIу къы щIы-
хьэжащ а теплъэгъуэр. ЩIыIэм игъэ-
дия хужьыфэ-тхьэмбылыфэ гъэгъа 
тхьэмпэ цIыкIухэр кIэрыхуауэ унэ лъэ-
гум илът. НысащIэм фIэкIа абыхэм 
зыми гу лъатэртэкъым… Апхуэдэу, зы-
рыз-тIурытIурэ кIэрыхуурэ, лъэлъэ-
жащ Владимиррэ Валентинэрэ я 
 лъагъуныгъэр. 

А дыгъэгъазэмрэ бзылъхугъэ щып-
къэр си гъусэу Лъостэным и кхъащ-
хьэм дыщыкIуауэ щыта дыгъэгъа-
зэмрэ илъэс 39-рэ я зэхуакущ… Вален-
тинэ хуокIуэ и япэ лъагъуныгъэм и 
 кхъащхьэм, хризантемэхэр хуихьу. 
 ХуокIуэ, сэлам ирихыну, гукъэкIыж-
хэм зэщIаIыгъэрэ псэр пIейтейуэ. 
ЩIыIэм игъэдия гъэгъа хужьыфэ-
тхьэмбылыфэхэр аргуэру щIы щхьэ-
фэм телъ уэсым тощащэ, гурылъ лъэ-
щым щыщу къэнахэм налъэ зырыз-
хэр къахичу… КъапщIийхэм къапих           
мэ гуакIуэр Iум изщ, кхъэ пщIантIэм 
дэз хъуащ удз гъэгъа Iэрамэ… Блэ-
кIамрэ нобэмрэ зэпызыщIэ Iуданэ… 
Гу фIэгъуэми гузэвэгъуэми я зы 
нэщэнэ хъуа удз… Зэманыр къэхъугъэ 
хьэ лэмэтщ - языныкъуэхэм деж къып-
щохъу, напIэр ебдзыхмэ, абы блэкIаи 
къэ кIуэни имыIэу, атIэ псори а зы на-
пIэзыпIэм уи нэгу щIэкIыу, уи псэм 
щыщIэу, уи гум щыхъэу. Аращ Гиля-
ровскэм щIыжиIар: «Дэ дыпсэухукIэ - 
щыIэкъым лIэныгъэ, ар къэсмэ - дэ 
щымыIэж»… 

Нэм нэпсыр щIэзщи, напIэр зэ-
ребдзыхыу ткIуэпс пщтырхэм лъагъуэ 
щыпхащIыкIынущ щIыIэм игъэдия 
нэкIущхьэхэм. Валентинэ удз гъэгъа-
хэр щы ирещIыкI. Япэ Iыхьэр бзылъ-
хугъэм трелъхьэ и тхьэмадэ Чэлимэт  
и кхъащхьэм - а тIум яку гуапагъэрэ 
щабагъэрэ фIэкIа зыри дэлъакъым. 
ЕтIуанэмкIэ ар хуоупсэ япэ дыдэу 
 лъагъуныгъэ гуащIэ зыхуищIауэ            
щыта,  зи  сабий кърихьэкIа цIы -                    
ху хъум - Владимир. Уэрэдми жиIауэ, 
 удзыр  гъужами, гурыщIэр псэм 

 щохыщIэ. Ещанэ Iэрамэр хуегъэфа-
щэ и гуащэ Дахэужьэ и кхъащхьэм. 
«Сыту мы хьэнэншэт гум ежалIэхэр, 
гужьгъэжь къызэрыкIхэр. А бзылъху-
гъэри къыбгурыIуэ хъунут - модэ, Уры-
сейм къикIа хъыджэбз къамы лы-
фэжь цIыкIум нэкурэ набдзэу къэп-
лъытэ уи къуэ гъэфIэныр пIихыу - ар 
гум техуэгъуафIэ тэкъым-тIэ», - Доб-
рынинэм и щхьэм апхуэдэ гупсысэ 
куэд щызэблож.  Дахэужьэ и иужьрей 
махуэхэм бгъэ дэсам жиIэжат и къуэм-
рэ и нысэмрэ  зэрызэбгъэдэкIыжам  
щхьэкIэ езым зигъэкъуэншэжу зэ-
рыщытар. Ауэ къэхъуар къэхъуащ, 
 зэманыр къып хуигъэкIуэты жы ну-
къым… 

Кхъэм дыкъыдэкIыжа нэужь, дэ 
иджыри заулкIэ абдеж зыщытIэжьэ-
жащ. Сызигъусэ бзылъхугъэм къыс-
хуиIуэтэжырт блэкIа и гъащIэм щыщу 
Лъостэнхэ япыщIауэ и гум къыдри-
дзеижа Iуэхугъуэхэр. Ахэр ятеухуат 
Владимири, ар къызыхэкIа унагъуэ-
ми, щалъхуа жылэ Iумахуэми. 

Гъуэгу кIыхь зэпытчыжу къалащ -
хьэм къыдыхьэжа нэужь, Валентинэ 
дэрэ дыкIуащ Володярэ абырэ я уна-
гъуэр щыпсэуа Долинск щIыпIэм. Пи-
роговым и цIэр зезыхьэ уэрам цIыкIум 
тетщ Лъостэнхэ щыпсэуа унэр. 
Бзылъхугъэ хьэщIэм и гугъащ абы и 
пщIантIэм дэплъэну, абы дэту щыта 
жыгеишхуэм сэлам ирихыну, гъэма-
хуэ хуабейм зыщигъэщIыIэтыIэу щы-
та псыутх лъагэр щыIэжрэ щымыIэж-
рэ еплъыну, арщхьэкIэ хабзэхъумэ 
 фащэкIэ хуэпауэ къытпежьа щIалэ-
хэм абдеж зыщытIэжьэу ауи къыт-
хуадакъым. Лъостэным и цIэ къи т-
Iуари япэу зэхахыу къытщыхъуащ. Зи 
щIалэгъуэм иджыри зэ «IущIэжыну» 
зи гугъа Валентинэ и мурадхэр ап-
хуэдэу къызэпыуда хъуащ. А лъэхъэ-
нэм ицIыхуа гуэрхэм яхуэзгъэзэну Iэ-
мал сызэриIэр жесIа пэтми, Добры-
нинэм абы и жэуапыр къыпысхы-
факъым, нобэрей зэхуэзэм хуэдэ 
иджыри зэ диIэну сыкъызэримыгъэ-
гугъэфам хуэдэу. 

КъызытекIухьа диссертацэ Iуэхур 
тэмэму зэфIэкIри, дыгъэгъазэм и        
29-м Добрынинэр Москва лъэтэжащ. 
Езыр уафэгум ихьэжа кхъухьлъатэм 
исми, дэ ди щхьэм илът Валентинэ и 
псалъэ шэрыуэхэр, гукъэкIыж жы-
жьэхэр. Ахэр къытхуэзыIуэтэжар   
илъэс 70 хъу бзылъхугъэу къытщы-
хъур тэкъым, атIэ илъэс тIощIым ит 
хъыджэбз ныбжьыщIэу, гъащIэр 
иджыри зыфIэхьэлэмэт цIыхуу къыт-
фIэ щIырт. 

Кхъухьлъатэм къыпих гъуэзым 
 хризантемэ удз гъэгъа Iэрамэм и мэ 
 гуакIуэри щIэту къытIурыуэ хуэ дэт. 

КОТЛЯРОВ  Виктор.  

Налшык дэт «Акрополь» 
шхапIэ-IуэхущIапIэм ще-
кIуэ кIащ Кавказ Ищхъэ-
рэм ис тхакIуэхэмрэ уса-
кIуэхэмрэ я фестиваль. 
Ар теухуауэ щытащ иджы -
рей лъэпкъ литературэхэм 
я щы тыкIэм, яхэлъ щхьэ-
хуэ  ны гъэхэм.

ЗЭ ХУЭ СЫР къыщызэIуа-
хым хэтащ КъБР-м и Пар-
ламентым ЩэнхабзэмкIэ, 
граж дан, жылагъуэ Iуэху-
щIа пIэхэм зе гъэу жьы-
нымрэ цIыхубэ хъыбаре-
гъащIэ IэнатIэхэмкIэ и ко-
митетым хэт Пащты Бо-
рис, Лэскэн щIыналъэм и 
администрацэм и Iэтащ-
хьэм и къуэдзэ Бажэ 
 Дотий, Бахъ сэн щIына-
лъэм и администрацэм и 
Iэтащхьэм и къуэ дзэ 
Ахъуэ бэч Анзор, «Минги 
Тау» журналым и редак-
тор нэхъыщхьэ До дуев 
Аскэр, режи с сёр цIэ рыIуэ 
Хьэмыкъуэ Олег,  КъБР-м 
Гуманитар къэ хутэ ны-
гъэхэмкIэ и ин с ти тутым и 
лэжьа кIуэхэу Алъ хъэс 

УсакIуэхэмрэ тхакIуэхэмрэ
Налшык зэхуешэс

Свет ланэ, Биттировэ Та-
ма рэ сымэ.

Литературэм ди гъащIэм 
щиубыд увыпIэм, абы иIэ 
мыхьэнэм нэхъ зыубгъуауэ 
тепсэлъыхьащ тхакIуэ-уса-
кIуэхэу Мэкъуауэ Амир, 
Мэр жэхъу ФатIимэ, 
ПщыукI Латмир, Адыгэ 
Тенджыз, Къудей Фаридэ, 
Загорская Марие, Сарба-

шев Анзор, Шэшэн Рес-
публикэм къикIахэу Юсу-
пов Руслан, Закриевэ 
Аминэ, КъШР-м щыщ 
Шыб  зы хъуэ Ларисэ сымэ, 
нэ гъуэщI хэ ри.

Фестивалым хэтащ 
Къэбэрдей-Балъкъэрым, 
Ады гейм, Шэшэным, Къэ-
рэ шей-Шэрджэсым, Аб-
хъазым, Дагъыстэным я 

лIыкIуэхэр. Iуэхум хэтхэр 
тепсэлъыхьащ лъэпкъхэм   
я литературэхэр щапхъэкIэ 
зэхъуажэу, зым фIыуэ 
хэлъыр адрейм къигъэ Iэ-
кIуэлъакIуэу, зэрыщIэу 
къы зэдэгъуэгурыкIуэмэ, 
зыу   жьыныгъэ зэригъуэты-
нум. Щхьэхуэу къытеувы-
Iащ жанр зэмылIэужьы-
гъуэ хэм я зыужьыкIэм, 
абыхэм ящы щу гулъытэ 
лей зы хуэщIыпхъэхэм. Ап-
хуэ дэуи, тхакIуэхэмрэ уса-
кIуэхэмрэ я творчествэр 
зэпкъ рахащ, нэхъы жьы-
Iуэхэр къы зы теувыIэ Iуэху-
гъуэхэмрэ тхакIуэ ныбжьы-
щIэхэр  зытетхыхьхэмрэ зэ-
рагъэпщащ. Кавказ Ищ-
хъэрэм ис лъэпкъхэм я ли-
тературэр нэхъ ефIэкIуэн 
папщIэ сыт дызыхуэны-
къуэхэр, сыт ди Iэхэр, сыт 
хуэдэ Iэмалхэр нэхъ щхьэ-
пэ? Фестивалым хэтхэм мы 
упщIэхэм теухуа я гуп сы-
сэхэр къыжаIащ. ИкIи къы-
зэ ды теу выIащ гупсысэ 
нэхъыщ хьэм: Кавказ Ищ-
хъэ рэм ис лъэпкъхэм пап-
щIэ зы литературэ утыку 
къызэгъэ пэ щын хуейщ. Ар 
къы зы хуэ тыншэу лажьэмэ, 
фIыуэ хэлъ хэри щIэхыу сэ-
тей къэ хъу нущ. 

Фестивалым хэту екIуэ-
кIащ Къэбэрдей-Балъкъэ-
рым щыщ тхакIуэ Мэкъуауэ 
Амир и творческэ пшыхь. 

НАФIЭДЗ  Мухьэмэд.
Сурэтхэр

Къарей  Элинэ   трихащ.

Ислъамрэ  Хьэчимрэ  я  хьэрхуэрэгъухэр  ягъэгулэз
сей Федерацэм къи  гъэзэжащ. Аст-
рахань и «Волгарь»-м, «Оренбург»-м, 
«Химки»-м илъэс зытIущкIэ хэтауэ, 
Мэшы къуэм Къэбэрдей-Балъ къэ рым 
къи гъэ зэжащ, етIуанэ диви зионым 
щIи  лъэ фа «Спартак-Налшыкым» дэIэ-
пыкъуну.

Ислъам фIы дыдэу зыкъыщигъэлъэ-
гъуащ 2018 - 2019 гъэхэм екIуэкIа 
зэхьэзэхуэм.  ЖыпIэну  ирикъунщ  ди 
командэм хэту абы иригъэкIуэкIа зэ-
IущIэ 19-м топ  11 я хьэрхуэрэгъухэм 
зэрыщыхудигъэкIар. Дауи, а Iуэху-
гъуэм Мэшыкъуэм и пщIэр  нэхъри 
 иIэтащ. ИкIи Владикавказ и «Ала-
ния»-м къалэнэшхуэхэр зыщыхуи гъэу-
вы жым ирагъэблэгъащ, сэбэп къа-
зэрыхуэ хъунум шэч лъэпкъ къытра-
мыхьэу. ЯщIэ жырт илъэситху ипэкIэ 
фIыуэ зэрахуэджэ гуар.

Ди гъунэгъухэм хуабжьу защIигъэ-
къуащ Ислъам. ЗыкъомкIэ абы и фIы-
гъэщ зыхэт гупым щытекIуэу нэгъабэ 
«Алания»-р япэ дивизионым зэры-
кIуамрэ иджы премьер-лигэм хыхьэну 
зэрыныкъуэкъуамрэ. Владикавказдэс-
хэм еплIанэ увыпIэр яIыгъыу зэ-
хьэзэхуэр яухащ икIи абы Iэмал къари-
тырт зэпэщIэуэ зэIущIэхэм зыкъы-
щагъэ лъэгъуэну. АрщхьэкIэ я ста-
дионыр зэкIэ  зэ рымыхьэзырым 
къы хэкIыу, бэнэныгъэм адэ  кIэ хагъэ-
такъым. 

Хьэчим и топ джэгукIэр нэхъ гугъуу 
зэ фIэуващ. 2014 гъэм абы къыщы-
щIи дзащ зыщигъэса «Спартак-Нал-
шыкым». Ар щ хьэкIэ мыгувэу Мей-
къуапэ и «Дружба»-мрэ Песчанокопс-
кэм и «Чайка»-мрэ къыщы хутащ. 
 Нэг ъуэщI щIыпIэхэм и насып къы  щи-
мыкIыщауэ, Мэшыкъуэ Хьэчим Къэ-

бэрдей-Балъкъэрым къигъэзэжащ.
«Спартак-Налшыкым» и гъуащхьауэ 

нэхъыфIхэм ящыщ зы мыгувэу ар 
 хъуащ. Къэбэрдей-Балъкъэрым и 
 футболист нэхъыфIу 2018 гъэм журна-
листхэм къалъыта, илъэс 23-рэ зи 
 ныбжь Мэшыкъуэ Хьэ чим къы кIэ-
лъыкIуэ гъэм зэрыщIидзэу Курск и 
«Авангард»-м кIуащ икIи абы и 
 тре нерхэр  и  зэфIэкIым  я нэкIэ къыкIэ-
лъып  лъащ, зыгъэсэныгъэхэмрэ зэ-
ныб жьэ гъугъэ зэIущIэхэмрэ хагъэ-
турэ. Къазэры хуэ сэбэпынур хьэкъ 

ящыхъуа иужькIэ  илъэсрэ ныкъуэкIэ 
зэгурыIуэныгъэ къра щIы лIащ.

«Авангард»-м хэту Мэшыкъуэм зэIу-
щIэ зыбжанэ ехъулIэныгъэкIэ ири-
гъэкIуэкIащ икIи Кипрым къыщызэра-
гъэпэща ФНЛ-м и кубокыр коман-
дэщIэм дэщIыгъуу зыIэригъэхьащ. Къи-
щынэмыщIауэ, курскдэсхэр япэ 
ди визио ным бжьыпэр щызыIыгъхэм 
ящыщ зыт икIи мазэ зыбжанэ дэкIмэ 
 пре мьер-лигэм хыхьэну Iэмал гъуэ зэ-
джэ иIэт.

АрщхьэкIэ, абы зэIущIэ 38-рэ щри-

Редактор нэхъыщхьэ
ХЬЭФIЫЦIЭ Мухьэмэд

ЖьэкIэмыхъу Маринэ (редактор нэ-
хъыщ хьэм и япэ къуэдзэ), Жыласэ Заур-
бэч (редактор нэхъыщ хьэм и къуэдзэ), 
Ширдий Маринэ (редактор нэхъыщхьэм 
и къуэ дзэ), Къаншо къуэ Эллэ (жэуап 
зыхь секретарь), Къар дэн Маритэ, Къу-
махуэ Аслъэн, Нэ щIэ пыджэ Замирэ, 
Чэрим Марианнэ, Щхьэ щэмыщI Изэ

гъэ  кIуэкIарэ 5 къыщыхэжаныкIауэ, 
гупыр зэ хуащIыжащ, ахъшэ щIыхуэ 
куэд зэрызэт рагъэхьам къыхэкIыу. 
«Авангард»-м къы щы щIидзэжын хуей 
хъуащ етIуанэ диви зионым.

Хуит къызэрыхъуу, Мэшыкъуэ Хьэ-
чим ира гъэблэгъащ япэ дивизионым 
хэт нэ гъуэщI командэм - иджы Ивано-
вэ и «Текс тильщик»-м. Мы гъэм ще-
гъэжьауэ ар абы хэтщ.

- «Спартак-Налшыкым» и Iуэхухэр 
зэ ре кIуэкIым сыт щыгъуи сыкIэ-
лъоплъ, - жеIэ Хьэчим. - 

Аращ сэ къежьапIэ схуэхъуар. Сы зы-
кIэлъыплъыр «Спартак-Налшыкым» и 
закъуэкъым, атIэ ди республикэм 
 щыщу  адрей командэхэм хэтхэми си 
нэIэ ятезгъэтщ, я хъыбарыфI зэхэсхмэ 
си гуапэу. Къэбэрдей-Балъкъэрым 
футболым лъабжьэ быдэ щиIэщ. Абы 
къыщалъхуа куэдым а спорт лIэу-          
жьыгъуэм хэлъхьэныгъэшхуэ хуа-
щIащ, нобэми зэфIэкI лъагэхэр къэ-
зыгъэлъагъуэхэри ди мащIэкъым. Бы-
дэу си фIэщ мэхъу «Спартак-Нал-
шыкми» хуэфэщэн увыпIэ къэралым            
и командэ лъэщхэм я деж зэрыщиу-
быдыжынур. Ди щIыпIэм щыпсэу-           
хэм аращ яхуэфащэр икIи текIуэныгъэ 
инхэр къэзыхьыфыну гуп лъэщрэ зэ-
къуэтрэ яIэну къалэжь.

Мис апхуэдэу Урысей Федерацэм 
футбо лымкIэ и япэ дивизионым пщIэрэ 
щIы хьрэ яIэу зыкъыщагъэлъагъуэ Мэ-
шыкъуэ  зэ тIолъхуэныкъуэ зэкъуэшхэм. 
Абыхэм я  къару илъыгъуэ дыдэщ икIи я 
ныбжьыр здынэса илъэс тIощIрэ хым 
ирихьэлIэущ спортсменхэм я зэфIэкIым 
и лъагапIэр  къы  щы зыкъуахыр. Тхьэм я 
зэфIэкIыр лъагэ ищI!

ЖЫЛАСЭ  Заурбэч. 

ТекIуэныгъэр я 
Iэрылъхьэт

ТворчествэмкIэ «ДыгъафIэ къалэ» 
сабий академием и телестудием 
 екIуалIэ сабийхэр щытекIуащ хэкуп-
сэ уэрэдхэр гъэзэщIэнымкIэ  5-нэ  
фестивалым. 

«ЦIЭ зимыIэ Iуащхьэ» фIэщыгъэм 
щIэту Железноводск щекIуэкIа а зэ-
пеуэм  Налшык икIа артист ныбжьы-
щIэ хэри хэтащ. Абыхэм ягъэлъэгъуащ 
«Май мазэри къэсынщ» зыфIаща 
спектакль кIэщIыр. Ар теухуат зауэ 

лъэ хъэнэм хэкум и хъумакIуэ нэс  хъуа 
сабийхэмрэ ныбжьыщIэхэмрэ.

«Теп лъэгъуэм щыджэгухэр образ 
гунэсым ихьэн папщIэ, дэ щIэд-
джыкIын  хуей хъуащ партизанхэм 
яхыхьа, балигъхэм ябгъурыту лэжьы-
гъэ хьэлъэр къе зыхьэлIахэм я гъа-
щIэм теухуа тхыгъэ куэд», - жиIащ «Ни-
ка» театр сту дием и унафэщI, сцена-
рист Халлаевэ Нэлли. Спектаклым гу-
къинэжу щы джэгуа, 5-нэ классым 
щеджэ хъы джэбз цIыкIухэр Москва 
щекIуэкIыну урысейпсо фестивалым 
хэтыну ирагъэблэ гъащ, ахъшэ сау-
гъэти къратащ.

ШЭРЭДЖ  Дисэ. 

ХьэчимИслъам

Фестиваль


